
dhvanyaloka 3

ధ్వన్యలోక ౩

ఏవం వ్యఙ్గ్యముఖేనైవ   ధ్వనేః ప్రదర్శితే  సప్రభేదే  స్వరూపే పునర్వ్యఞ్జక -
ముఖేనైతత్ప్రకాశ్యతే  —

అవివక్షితవాచ్యస్య పదవాక్యప్రకాశతా  ।
తదన్యస్యానురణనరూపవ్యఙ్గ్యస్య  చ ధ్వనేః ॥ ౧॥
అవివక్షితవాచ్యస్యాత్యన్తతిరస్కృతవాచ్యే ప్రభేదే  పదప్రకాశతా  యథా
మహర్షేర్వ్యాసస్య  – ॑ సప్తైతాః  సమిధః శ్రియః  ॑ ,యథా వా కాలిదాసస్య – ॑ కః
సన్నద్ధే విరహవిధురాం త్వయ్యుపేక్షేత జాయామ్ ॑ ,యథా వా – ॑ కిమివ హి మధు-

రాణాం మణ్డనం  నాకృతీనామ్ , ఏషూదాహరణేషు ॑ సమిధ ॑ ఇతి ॑సన్నద్ధ ॑ ఇతి
॑మధురాణా ॑ మితి చ పదాని వ్యఞ్జకత్వాభిప్రాయేణైవ    కృతాని ।
తస్యైవార్థాన్తరసఙ్క్రమితవాచ్యే    యథా – ’రామేణ ప్రియజీవితేన  తు కృతం
ప్రేమ్ణః   ప్రియే  నోచితమ్ । అత్ర రామేణేత్యేతత్పదం సమసాహసైకరసత్వాది -
వ్యఙ్గ్యాభిసఙ్క్రమితవాచ్యం  వ్యఞ్జకమ్  ।
యథా వా —

ఏవమేవ జనస్తస్యా దదాతి కపోలోపమాయాం శశిబిమ్బమ్ ।
పరమార్థవిచారే  పునశ్చన్ద్రశ్చన్ద్ర   ఇవ వరాకః ॥
అత్ర ద్వితీయశ్చన్ద్రశబ్దోఽర్థాన్తరసఙ్క్రమితవాచ్యః     ।
అవివక్షితవాచ్యస్యాత్యన్తతిరస్కృతవాచ్యే ప్రభేదే  వాక్యప్రకాశతా  యథా —

యానిశా సర్వభూతానాం తస్యాం జాగర్తి సంయమీ ।
యస్యాం జాగ్రతి  భూతాని సా నిశా పశ్యతో మునేః ॥
అనేన హి వాక్యేన నిశార్థో న చ జాగరణార్థః  కశ్చిద్వివక్షితః ।
కిం తర్హి ? తత్త్వజ్ఞానావహితత్వమతత్త్వపరాఙ్ముఖత్వం  చ మునేః ప్రతిపాద్యత
ఇతి తిరస్కృతవాచ్యస్యాస్య వ్యఞ్జకత్వమ్  ।

తస్యైవార్థాన్తరసఙ్క్రమితవాచ్యస్య    వాక్యప్రకాశతా  యథా —

విషమయితః కేషామపి కేషామపి ప్రయాత్యమృతనిర్మాణః  ।
కేషామపి విషామృతమయః కేషామప్యవిషామృతః కాలః ॥
అత్ర హి వాక్యే విషామృతశబ్దాభ్యాం  దుఃఖసుఖరూపసఙ్క్రమితవాచ్యాభ్యాం
వ్యవహార ఇత్యర్థాన్తరసఙ్క్రమితవాచ్యస్య   వ్యఞ్జకత్వమ్  ।
వివక్షితాభిధేయస్యానురణనరూపవ్యఙ్గ్యస్య  శబ్దశక్త్యుద్భవే  ప్రభేదే
పదప్రకాశతా  యథా —

ప్రాతుం  ధనైరర్థిజనస్య   వాఞ్ఛాం దైవేన  సృష్టో యది నామ నాస్మి ।
పథి ప్రసన్నామ్బుధరస్తడాగః  కూపోఽథవా కిం న జడః కృతోఽహమ్ ॥ ౧॥
అత్ర హి జడ ఇతి పదం నిర్విణ్ణేన  వక్రాత్మసమానాధికరణతయా
ప్రయుక్తమనురణనరూపతయా కూపసమానాధికరణతాం స్వశక్త్యా ప్రతిపద్యతే  ।
తస్యైవ  వాక్యప్రకాశతా  యథా హర్షచరితే  సింహనాదవాక్యేషు – ॑వృత్తేఽ
స్మిన్మహాప్రలయే  ధరణీధారణాయాధునా త్వం శేషః ॑ ।
ఏతద్ధి వాక్యమనురణనరూపమర్థాన్తరం   శబ్దశక్త్యా  స్ఫుటమేవ ప్రకాశయతి  ।
అస్యైవ  కవిప్రౌఢోక్తిమాత్రనిష్పన్నశరీరస్యార్థశక్త్యుద్భవే    ప్రభేదే  పద-
ప్రకాశతయా యథా హరివిజయే —

చూతాఙ్కురావతంసం క్షణప్రసరమహార్ఘమనోహరసురామోదమ్   ।
అసమర్పితమపి గృహీతం కుసుమశరేణ మధుమాసలక్ష్మీముఖమ్ ॥
అత్ర హ్యసమర్పితమపి కుసుమశరేణ మధుమాసలక్ష్మ్యా ముఖం గృహీతమిత్య-
సమర్పితమపీత్యేతదవస్థాభిధాయిపదమర్థశక్త్యా   కుసుస్మశరస్య బలాత్కారం
ప్రకాశయతి  ।
అత్రైవ  ప్రభేదే  వాక్యప్రకాశతా  యథోదాహృతం ప్రాక్  ॑ సజ్జయతి  సురభిమాసో ॑
ఇత్యాది । అత్ర సజ్జయతి  సురభిమాసో న తావదర్పయత్యనఙ్గాయ  శరానిత్యయం
వాక్యార్థః  కవిప్రౌఢోక్తిమాత్రనిష్పన్నశరీరో   మన్మథోన్మాథకదనావస్థాం
వసన్తసమయస్య సూచయతి ।
స్వతఃసమ్భవిశరీరార్థశక్త్యుద్భవే  ప్రభేదే  పదప్రకాశతా  యథా —

వాణిజక హస్తిదన్తాః కుతోఽస్మాకం వ్యాఘ్రకృత్తయశ్చ   ।
యావల్లులితాలకముఖీ  గృహే పరిష్వక్కతే స్నుషా ॥

అత్ర లులితాలకముఖీత్యేతత్పదం వ్యాధవధ్వాః స్వతఃసమ్భావితశరీ-
రార్థశక్త్యా  సురతక్రీడాసక్తిం  సూచయంస్తదీయస్య భర్తుః సతతసమ్భోగ-
క్షామతాం ప్రకాశయతి  ।
తస్యైవ  వాక్యప్రకాశతా  యథా —

శిఖిపిచ్ఛకర్ణపూరా  జాయా వ్యాధస్య గర్విణీ భ్రమతి  ।
ముక్తాఫలరచితప్రసాధనానాం  మధ్యే సపత్నీనామ్ ॥
అనేనాపి వాక్యేన వ్యాధవధ్వాః శిఖిపిచ్ఛికర్ణపూరాయా  నవపరిణీ-
తాయాః కస్యాశ్చిత్సౌభాగ్యాతిశయః ప్రకాశ్యతే  । తత్సమ్భోగైకరతో  మయూర-
మాత్రమారణసమర్థః   పతిర్జాత  ఇత్యర్థప్రకాశనాత్   తదన్యాసాం చిరపరిణీతానాం
ముక్తాఫలరచితప్రసాధనానాం  దౌర్భాగ్యాతిశయః ఖ్యాప్యతే । తత్ససమ్భోగ-
కాలే స ఏవ వ్యాధః కరివరవధవ్యాపారసమర్థ ఆసీదిత్యర్థప్రకాశనాత్   ।
నను ధ్వనిః కావ్యవిశేష ఇత్యుక్తం తత్కథం తస్య పదప్రకాశతా  ।
కావ్యవిశేషో హి విశిష్తార్థప్రతిపత్తిహేతుః   శబ్దసన్దర్భవిశేషః   । తద్భావశ్చ
పదప్రకాశత్వే  నోపపద్యతే । పదానాం స్మారకత్వేనావాచకత్వాత్ । ఉచ్యతే —

స్యాదేష దోషః యది వాచకత్వం ప్రయోజకం  ధ్వనివ్యవహారే స్యాత్ । న
త్వేవమ్ ; తస్య వ్యఞ్జకత్వేన  వ్యవస్థానాత్  । కిం చ కావ్యానాం శరీరా-

ణామివ సంస్థానవిశేషావచ్ఛిన్నసముదాయసాధ్యాపి  చారుత్వప్రతీతిరన్వయ -

వ్యతిరేకాభ్యాం భాగేషు కల్ప్యత ఇతి పదానామపి వ్యఞ్జకత్వముఖేన  వ్యవ-
స్థితో  ధ్వనివ్యవహారో న విరోధీ ।

॑ అనిష్టస్య  శ్రుతిర్యద్వదాపాదయతి  దుష్టతామ్  ।
శ్రుతిదుష్టాదిషు   వ్యక్తం  తద్వదిష్టస్మృతిర్గుణమ్   ॥
పదానాం స్మారకత్వేఽపి పదమాత్రావభాసినః  ।
తేన ధ్వనేః ప్రభేదేషు  సర్వేష్వేవాస్తి రమ్యతా ॥
విచ్ఛిత్తిశోభినైకేన  భూషణేనేవ కామినీ ।
పదద్యోత్యేన సుకవేర్ధ్వనినా  భాతి భారతీ ॥ ॑
ఇతి పరికరశ్లోకాః  ॥ ౧॥
యస్త్వలక్ష్యక్రమవ్యఙ్గ్యో   ధ్వనిర్వర్ణపదాదిషు  ।
వాక్యే సఙ్ఘటనాయాం  చ స ప్రబన్ధేఽపి   దీప్యతే ॥౨॥
తత్ర వర్ణానామనర్థకత్వాద్ద్యోతకత్వమసమ్భవీత్యాశఙ్క్యేదముచ్యతే    —

శషౌ సరేఫసంయోగో ఢకారశ్చాపి భూయసా ।
విరోధినః స్యుః శ‍ృఙ్గారే  తే న వర్ణా రసచ్యుతః ॥ ౩॥
త ఏవ తు నివేశ్యన్తే బీభత్సాదౌ రసే యదా ।
తదా తం దీపయన్త్యేవ తే న వర్ణా రసచ్యుతః ॥ ౪॥
శ్లోకద్వయేనాన్వయవ్యతిరేకాభ్యాం  వర్ణానాం  ద్యోతకత్వం దర్శితం భవతి ।
పదే చాలక్ష్యక్రమవ్యఙ్గ్యస్య   ద్యోతనం యథా —

ఉత్కమ్పినీ భయపరిస్ఖలితాంశుకాన్తా
తే లోచనే ప్రతిదిశం  విధురే క్షిపన్తీ ।
క్రూరేణ  దారుణతయా సహసైవ  దగ్ధా
ధూమాన్ధితేన  దహనేన న వీక్షితాసి ॥
అత్ర హి తే ఇత్యేతత్పదం రసమయత్వేన స్ఫుటమేవావభాసతే సహృదయానామ్ ।
పదావయవేన ద్యోతనం యథా —

వ్రీడాయోగాన్నతవదనయా  సన్నిధానే గురూణాం
బద్ధోత్కమ్పం  కుచకలశయోర్మన్యుమన్తర్నిగృహ్య ।
తిష్ఠేత్యుక్తం   కిమివ న తయాయత్సముత్సృజ్య బాష్పం
మయ్యాసక్తశ్చకితహరిణీహారినేత్రత్రిభాగః   ॥
ఇత్యత్ర త్రిభాగశబ్దః   ।
వాక్యరూపశ్చాలక్ష్యక్రమవ్యఙ్గ్యో   ధ్వనిః శుద్ధోఽలఙ్కారసఙ్కీర్ణశ్చేతి 
ద్విధా మతః । తత్ర శుద్ధస్యోదాహరణం  యథా రామాభ్యుదయే — ॑ కృతక-
కుపితైః  ॑ ఇత్యాది శ్లోకః  । ఏతద్ధి వాక్యం పరస్పరానురాగం పరిపోష-
ప్రాప్తం  ప్రదర్శయత్సర్వత  ఏవ పరం రసతత్త్వం ప్రకాశయతి  ।
అలఙ్కారాన్తరసఙ్కీర్ణో యథా — ॑స్మరనవనదీపూరేణోఢాః ॑ ఇత్యాదిశ్లో -

కః । అత్ర హి రూపకేణ యథోక్తవ్యఞ్జకలక్షణానుగతేన  ప్రసాధితో  రసః
సుతరామభివ్యజ్యతే ॥ ౩-౪॥
అలక్ష్యక్రమవ్యఙ్గ్యః   సఙ్ఘటనాయాం  భాసతే ధ్వనిరిత్యుక్తం తత్ర సఙ్ఘటనా -

స్వరూపమేవ తావన్నిరూప్యతే —

అసమాసా సమాసేన మధ్యమేన చ భూషితా ।

తథా దీర్ఘసమాసేతి  త్రిధా  సఙ్ఘటనోదితా  ॥ ౫॥
కైశ్చిత్  —తాం కేవలమనూద్యేదముచ్యతే —

గుణానాశ్రిత్య  తిష్ఠన్తీ   మాధుర్యాదీన్వ్యనక్తి  సా ।
రసాన్ —

సా సఙ్ఘటనా  రసాదీన్ వ్యనక్తి  గుణానాశ్రిత్య  తిష్ఠన్తీతి   । అత్ర
చ వికల్ప్యమ్ గుణానాం సఙ్ఘటనాయాశ్చైక్యం   వ్యతిరేకో వా । వ్యతిరేకేఽపి
ద్వయీ గతిః ।గుణాశ్రయా  సఙ్ఘటనా  , సఙ్ఘటనాశ్రయా   వా గుణా ఇతి । తత్రై -
క్యపక్షే సఙ్ఘటనాశ్రయగుణపక్షే   చ గుణానాత్మభూతానాధేయభూతాన్వాశ్రిత్య
తిష్ఠన్తీ   సఙ్ఘటనా  రసాదీన్ వ్యనక్తీత్యయమర్థః   ।యదా తు నానాత్వపక్షే
గుణాశ్రయసఙ్ఘటనాపక్షః   తదా గుణానాశ్రిత్య  తిష్ఠన్తీ   గుణపరతన్త్రస్వభావా
న తు గుణరూపైవేత్యర్థః   । కిం పునరేవం వికల్పనస్య ప్రయోజనమితి  ?

అభిధీయతే —యది గుణాః సఙ్ఘటనా  చేత్యేకం తత్త్వం సఙ్ఘటనాశ్రయా 
వా గుణాః , తదా సఙ్ఘటనాయా  ఇవ గుణానామనియతవిషయత్వప్రసఙ్గః   ।గుణా-

నాం హి మాధుర్యప్రసాదప్రకర్షః    కరుణవిప్రలమ్భశ ‍ృఙ్గారవిషయ  ఏవ ।రౌద్రాద్భు -
తాదివిషయమోజః ।మాధుర్యప్రసాదౌ  రసభావతదాభాసవిషయావేవేతి విషయ-

నియమో వ్యవస్థితః  , సఙ్ఘటనాయాస్తు  స విఘటతే । తథా హి శ‍ృఙ్గారేఽపి
దీర్ఘసమాసా  దృశ్యతే రౌద్రాదిష్వసమాసా  చేతి ।
తత్ర శ‍ృఙ్గారే  దీర్ఘసమాసా  యథా — ॑మన్దారకుసుమరేణుపిఞ్జరితాలకా   ॑
ఇతి।యథా వా —

అనవరతనయనజలలవనిపతనపరిముషితపత్త్రలేఖం  తే ।
కరతలనిషణ్ణమబలే  వదనమిదం కం న తాపయతి ॥
ఇత్యాదౌ । తథా రౌద్రాదిష్వప్యసమాసా  దృశ్యతే।యథా – ॑యోయః శస్త్రం
బిభర్తి స్వభుజగురుమదః ॑ ఇత్యాదౌ । తస్మాన్న సఙ్ఘటనాస్వరూపాః  , న చ
సఙ్ఘటనాశ్రయా   గుణాః ।
నను యది సఙ్ఘటనా  గుణానాం నాశ్రయస్తత్కిమాలమ్బనా  ఏతే పరి-
కల్ప్యన్తామ్ । ఉచ్యతే — ప్రతిపాదితమేవైషామాలమ్బనమ్   ।
తమర్థమవలమ్బన్తే  యేఽఙ్గినం  తే గుణాః స్మృతాః ।
అఙ్గాశ్రితాస్త్వలఙ్కారా   మన్తవ్యాః కటకాదివత్ ॥ ఇతి ।

అథవా భవన్తు శబ్దాశ్రయా   ఏవ గుణాః , న చైషామనుప్రాసాదితుల్య  -
త్వమ్ ।యస్మాదనుప్రాసాదయోఽనపేక్షితార్థశబ్దధర్మా    ఏవ ప్రతిపాదితాః  ।
గుణాస్తు వ్యఙ్గ్యవిశేషావభాసివాచ్యప్రతిపాదనసమర్థశబ్దధర్మా     ఏవ ।
శబ్దధర్మత్వం  చైషామన్యాశ్రయత్వేఽపి   శరీరాశ్రయత్వమివ  శౌర్యాదీనామ్ ।
నను యది శబ్దాశ్రయా   గుణాస్తత్సఙ్ఘటనారూపత్వం  తదాశ్రయత్వం  వా తేషాం
ప్రాప్తమేవ   । న హ్యసఙ్ఘటితాః  శబ్దా అర్థవిశేషప్రతిపాద్యరసాద్యాశ్రితానాం  
గుణానామవాచకత్వాదాశ్రయా  భవన్తి । నైవమ్  ; వర్ణపదవ్యఙ్గ్యత్వస్య 
రసాదీనాం ప్రతిపాదితత్వాత్  ।
అభ్యుపగతే వా వాక్యవ్యఙ్గ్యత్వే  రసాదీనాం న నియతా కాచిత్స-
ఙ్ఘటనా  తేషామాశ్రయత్వం  ప్రతిపద్యత  ఇత్యనియతసఙ్ఘటనాః  శబ్దా ఏవ గుణానాం
వ్యఙ్గ్యవిశేషానుగతా  ఆశ్రయాః  । నను మాధుర్యే యది నామైవముచ్యతే  తదుచ్య-
తామ్ ; ఓజసః పునః కథమనియతసఙ్ఘటనశబ్దాశ్రయత్వమ్    । న హ్యసమాసా
సఙ్ఘటనా  కదాచిదోజస ఆశ్రయతాం  ప్రతిపద్యతే । ఉచ్యతే —యది న ప్రసి -
ద్ధిమాత్రగ్రహదూషితం    చేతస్తదత్రాపి  న న బ్రూమః  । ఓజసః కథమసమాసా
సఙ్ఘటనా  నాశ్రయః  ।యతో రౌద్రాదీన్  హి ప్రకాశయతః  కావ్యస్య దీప్తిరోజ
ఇతి ప్రాక్ప్రతిపాదితమ్  । తచ్చౌజో యద్యసమాసాయామపి సఙ్ఘటనాయాం  స్యా-
త్తత్కో దోషో భవేత్ । న చాచారుత్వం సహృదయహృదయసంవేద్యమస్తి । తస్మాదని-
యతసఙ్ఘటనశబ్దాశ్రయత్వే    గుణానాం న కాచిత్క్షతిః  । తేషాం తు చక్షురాదీ-
నామివ యథాస్వం విషయనియమితస్య స్వరూపస్య న కదాచిద్వ్యభిచారః ।
యత్తూక్తమ్  — ॑సఙ్ఘటనావద్గుణానామప్యనియతవిషయత్వం   ప్రాప్నోతి  ।

లక్ష్యే వ్యభిచారదర్శనాత్ ఇతి । తత్రాప్యేతదుచ్యతే  -యత్ర లక్ష్యే పరికల్పిత-
విషయవ్యభిచారస్తద్విరూపమేవాస్తు । కథమచారుత్వం తాదృశే విషయే సహృదయానాం
నావభాతీతి చేత్ ? కవిశక్తితిరోహితత్వాత్  । ద్వివిధో హి దోషః –
కవేరవ్యుత్పత్తికృతోఽశక్తికృతశ్చ । తత్రావ్యుత్పత్తికృతో  దోషః శక్తితిర -
స్కృతత్వాత్ కదాచిన్న లక్ష్యతే ।యస్త్వశక్తికృతో  దోషః స ఝటితి
ప్రతీయతే  । పరికరశ్లోకశ్చాత్ర  —

॑ అవ్యుత్పత్తికృతో దోషః శక్త్యా సంవ్రియతే  కవేః ।
యస్త్వశక్తికృతస్తస్య  స ఝటిత్యవభాసతే ॥ ॑
తథా హి —మహాకవీనామప్యుత్తమదేవతావిషయప్రసిద్ధసంభోగశ  ‍ృఙ్గారనిబ -

న్ధనాద్యనౌచిత్యం  శక్తితిరస్కృతత్వాత్  గ్రామ్యత్వేన  న ప్రతిభాసతే  ।యథా
కుమారసమ్భవే దేవీసమ్భోగవర్ణనమ్  । ఏవమాదౌ చ విషయే యథౌచిత్యా-
త్యాగస్తథా దర్శితమేవాగ్రే । శక్తికృతత్వం  చాన్వయవ్యతిరేకాభ్యామవ-
సీయతే । తథా హి శక్తిరహితేన కవినా ఏవంవిధే విషయే శ‍ృఙ్గార  ఉపని-
బధ్యమానః స్ఫుటమేవ దోషత్వేన ప్రతిభాసతే  । నన్వస్మిన్ పక్షే ॑యోయః
శస్త్రం  బిభర్తి॑ ఇత్యాదౌ కిమచారుత్వమ్ ?అప్రతీయమానమేవారోపయామః  ।
తస్మాద్ గుణవ్యతిరిక్తత్వే గుణరూపత్వే చ సఙ్ఘటనాయా  అన్యః
కశ్చిన్నియమహేతుర్వక్తవ్య ఇత్యుచ్యతే ।
— తన్నియమే హేతురౌచిత్యం వక్తృవాచ్యయోః ॥౬॥
తత్ర వక్తా కవిః కవినిబద్ధో వా, కవినిబద్ధశ్చాపి  రసభావరహితో
రసభావసమన్వితో వా , రసోఽపి కథానాయకాశ్రయస్తద్విపక్షాశ్రయో   వా,

కథానాయకశ్చ ధీరోదాత్తాదిభేదభిన్నః పూర్వస్తదనన్తరో వేతి వికల్పాః ।
వాచ్యం చ ధ్వన్యాత్మరసాఙ్గం  రసాభాసాఙ్గం  వా,అభినేయార్థమనభినేయార్థం   వా,

ఉత్తమప్రకృత్యాశ్రయం   తదితరాశ్రయం  వేతి బహుప్రకారమ్  । తత్ర యదా కవిరపగత-
రసభావో వక్తా తదా రచనాయాః కామచారః ।యదాపి కవినిబద్ధో వక్తా
రసభావరహితస్తదా స ఏవ;యదా తు కవిః కవినిబద్ధో వా వక్తా రస-
భావసమన్వితో రసశ్చ ప్రధానాశ్రితత్వాద్   ధ్వన్యాత్మభూతస్తదా నియమేనైవ
తత్రాసమాసామధ్యసమాసే  ఏవ సఙ్ఘటనే  । కరుణవిప్రలమ్భశ ‍ృఙ్గారయోస్త్వ -
సమాసైవ  సఙ్ఘటనా  । కథమితి చేత్ ; ఉచ్యతే — రసో యదా ప్రాధాన్యేన
ప్రతిపాద్యస్తదా  తత్ప్రతీతౌ వ్యవధాయకా విరోధినశ్చ సర్వాత్మనైవ  పరి-
హార్యాః । ఏవం చ దీర్ఘసమాసా  సఙ్ఘటనా  సమాసానామనేకప్రకారసమ్భావనయా
కదాచిద్రసప్రతీతిం   వ్యవదధాతీతి తస్యాం నాత్యన్తమభినివేశః శోభతే ।
విశేషతోఽభినేయార్థే కావ్యే, తతోఽన్యత్ర చ విశేషతః కరుణవిప్రలమ్భశ ‍ృఙ్గా -

రయోః । తయోర్హి సుకుమారతరత్వాత్ స్వల్పాయామప్యస్వచ్ఛతాయాం శబ్దార్థయోః 
ప్రతీతిర్మన్థరీభవతి   । రసాన్తరే పునః ప్రతిపాద్యే  రౌద్రాదౌ  మధ్యమసమాసా
సఙ్ఘటనా  కదాచిద్ధీరోద్ధతనాయకసమ్బన్ధవ్యాపారేణ    దీర్ఘసమాసాపి
వా తదాక్షేపావినాభావిరసోచితవాచ్యాపేక్షయా న విగుణా భవతీతి సాపి
నాత్యన్తం పరిహార్యా । సర్వాసు చ సఙ్ఘటనాసు  ప్రసాదాఖ్యో  గుణో వ్యాపీ । స
హి సర్వరససాధారణః సర్వసఙ్ఘటనాసాధారణశ్చేత్యుక్తమ్  । ప్రసాదాతిక్రమే   హ్యస-
మాసాపి సఙ్ఘటనా  కరుణవిప్రలమ్భశ ‍ృఙ్గారౌ  న వ్యనక్తి  । తదపరిత్యాగే చ

మధ్యమసమాసాపి న న ప్రకాశయతి  । తస్మాత్సర్వత్ర ప్రసాదోఽనుసర్తవ్యః  ।
అత ఏవ చ ॑యోయః శస్త్రం  బిభర్తి॑ ఇత్యాదౌ యద్యోజసః స్థితిర్నేష్యతే
తత్ప్రసాదాఖ్య ఏవ గుణో న మాధుర్యమ్ । న చాచారుత్వమ్ ;అభిప్రేతరస -
ప్రకాశనాత్  । తస్మాద్గుణావ్యతిరిక్తత్వే  గుణవ్యతిరిక్తత్వే వా సఙ్ఘటనాయా
యథోక్తాదౌచిత్యాద్విషయనియమోఽస్తీతి తస్యా అపి రసవ్యఞ్జకత్వమ్  ।
తస్యాశ్చ రసాభివ్యక్తినిమిత్తభూతాయా యోఽయమనన్తరోక్తో నియమహేతుః స
ఏవ గుణానాం నియతో విషయ ఇతి గుణాశ్రయేణ  వ్యవస్థానమప్యవిరుద్ధమ్   ।
విషయాశ్రయమప్యన్యదౌచిత్యం  తాం నియచ్ఛతి ।
కావ్యప్రభేదాశ్రయతః   స్థితా  భేదవతీ హి సా ॥ ౭॥
వక్తృవాచ్యగతౌచిత్యే సత్యపి విషయాశ్రయమన్యదౌచిత్యం  సఙ్ఘటనాం
నియచ్ఛతి।యతః కావ్యస్య ప్రభేదా  ముక్తకం సంస్కృతప్రాకృతాపభ్రంశ  -
నిబద్ధమ్  । సన్దానితకవిశేషకకలాపకకులకాని  । పర్యాయబన్ధః
పరికథా ఖణ్డకథా -సకలకథే సర్గబన్ధోఽభినేయార్థమాఖ్యాయికా   -కథే
ఇత్యేవమాదయః । తదాశ్రయేణాపి  సఙ్ఘటనా  విశేషవతీ భవతి । తత్ర ముక్త-
కేషు రసబన్ధాభినివేశినః  కవేస్తదాశ్రయమౌచిత్యమ్  । తచ్చ దర్శితమేవ ।
అన్యత్ర కామచారః ।
ముక్తకేషు ప్రబన్ధేష్వివ   రసబన్ధాభినివేశినః  కవయో దృశ్యన్తే।యథా
హ్యమరుకస్య కవేర్ముక్తకాః శ‍ృఙ్గారరసస్యన్దినః   ప్రబన్ధాయమానాః   ప్రసిద్ధా
ఏవ । సన్దానితకాదిషు  తు వికటనిబన్ధనౌచిత్యాన్మధ్యమసమాసాదీర్ఘ  -
సమాసే ఏవ రచనే । ప్రబన్ధాశ్రయేషు    యథోక్తప్రబన్ధౌచిత్యమేవానుసర్తవ్యమ్   ।
పర్యాయబన్ధే పునరసమాసామధ్యమసమాసే ఏవ సఙ్ఘటనే  । కదాచిదర్థౌచిత్యా -
శ్రయేణ  దీర్ఘసమాసాయామపి  సఙ్ఘటనాయాం  పరుషా గ్రామ్యా  చ వృత్తిః పరి-
హర్తవ్యా । పరికథాయాం కామచారః, తత్రేతివృత్తమాత్రోపన్యాసేన   నాత్యన్తం
రసబన్ధాభినివేశాత్  । ఖణ్డకథాసకలకథయోస్తు  ప్రాకృతప్రసిద్ధయోః    కులకా-

దినిబన్ధనభూయస్త్వాద్దీర్ఘసమాసాయామపి    న విరోధః । వృత్త్యౌచిత్యం తు యథా-

రసమనుసర్తవ్యమ్ । సర్గబన్ధే  తు రసతాత్పర్యే యథారసమౌచిత్యమన్యథా తు
కామచారః, ద్వయోరపి మార్గయోః  సర్గబన్ధవిధాయినాం   దర్శనాద్రసతాత్పర్యం
సాధీయః । అభినేయార్థే తు సర్వథా రసబన్ధేఽభినివేశః  కార్యః । ఆఖ్యా-
యికాకథయోస్తు గద్యనిబన్ధనబాహుల్యాద్గద్యే   చ ఛన్దోబన్ధభిన్నప్రస్థాన    -
త్వాదిహ నియమే హేతురకృతపూర్వోఽపి మనాక్క్రియతే ॥ ౭॥

ఏతద్యథోక్తమౌచిత్యమేవ తస్యా నియామకమ్ ।
సర్వత్ర గద్యబన్ధేఽపి  ఛన్దోనియమవర్జితే   ॥౮॥
యదేతదౌచిత్యం వక్తృవాచ్యగతం సఙ్ఘటనాయా  నియామకముక్తమేతదేవ
గద్యే ఛన్దోనియమవర్జితేఽపి   విషయాపేక్షం నియమహేతుః । తథా హ్యత్రాపి  యదా
కవిః కవినిబద్ధో వా వక్తా రసభావరహితస్తదా కామచారః । రసభావ-
సమన్వితే తు వక్తరి పూర్వోక్తమేవానుసర్తవ్యమ్ । తత్రాపి  చ విషయౌచిత్య-
మేవ । ఆఖ్యాయికాయాం తుభూమ్నా మధ్యమసమాసాదీర్ఘసమాసే  ఏవ సఙ్ఘటనే  ।
గద్యస్య వికటబన్ధాశ్రయేణ   ఛాయావత్త్వాత్ । తత్ర చ తస్య ప్రకృష్యమాణ -

త్వాత్ । కథాయాం తు వికటబన్ధప్రాచుర్యేఽపి   గద్యస్య రసబన్ధోక్తమౌచిత్య  -
మనుసర్తవ్యమ్ ॥౮॥
రసబన్ధోక్తమౌచిత్యం   భాతి సర్వత్ర సంశ్రితా  ।
రచనా విషయాపేక్షం తత్తు కిఞ్చిద్విభేదవత్ ॥౯॥
అథవా పద్యవద్గద్యబన్ధేఽపి   రసబన్ధోక్తమౌచిత్యం   సర్వత్ర సంశ్రితా  రచనా
భవతి । తత్తు విషయాపేక్షం కిఞ్చిద్విశేషవద్భవతి, న తు సర్వాకారమ్ । తథా
హి గద్యబన్ధేఽప్యతిదీర్ఘసమాసా   రచనా న విప్రలమ్భశ ‍ృఙ్గారకరుణయోరాఖ్యా -
యికాయామపి శోభతే ।నాటకాదావప్యసమాసైవ  న రౌద్రవీరాదివర్ణనే   ।
విషయాపేక్షం త్వౌచిత్యం ప్రమాణతోఽపకృష్యతే  ప్రకృష్యతే  చ । తథా హ్యాఖ్యాయి-

కాయాం నాత్యన్తమసమాసా స్వవిషయేఽపి నాటకాదౌ నాతిదీర్ఘసమాసా  చేతి
సఙ్ఘటనాయా  దిగనుసర్తవ్యా ॥౯॥
ఇదానీమలక్ష్యక్రమవ్యఙ్గ్యో   ధ్వనిః ప్రబన్ధాత్మా   రామాయణమహాభార-
తాదౌ ప్రకాశమానః  ప్రసిద్ధ  ఏవ । తస్య తు యథా ప్రకాశనం  తత్ప్రతిపాద్యతే –

విభావభావానుభావసఞ్చార్యౌచిత్యచారుణః ।
విధిః కథాశరీరస్య వృత్తస్యోత్ప్రేక్షితస్య వా ॥ ౧౦॥
ఇతివృత్తవశాయాతాం త్యక్త్వాఽననుగుణాం స్థితిమ్  ।
ఉత్ప్రేక్ష్యాఽప్యన్తరాభీష్టరసోచితకథోన్నయః  ॥ ౧౧॥
సన్ధిసన్ధ్యఙ్గఘటనం    రసాభివ్యక్త్యపేక్షయా  ।
న తు కేవలయా శాస్త్రస్థితిసమ్పాదనేచ్ఛయా   ॥ ౧౨॥
ఉద్దీపనప్రశమనే   యథావసరమన్తరా ।

రసస్యారబ్ధవిశ్రాన్తేరనుసన్ధానమఙ్గినః      ॥ ౧౩॥
అలఙ్కృతీనాం శక్తావప్యానురూప్యేణయోజనమ్ ।
ప్రబన్ధస్య   రసాదీనాం వ్యఞ్జకత్వే  నిబన్ధనమ్  ॥ ౧౪॥
ప్రబన్ధోఽపి   రసాదీనాం వ్యఞ్జక  ఇత్యుక్తం తస్య వ్యఞ్జకత్వే  నిబన్ధ -
నమ్ । ప్రథమం  తావద్విభావభావానుభావసఞ్చార్యౌచిత్యచారుణః కథాశరీరస్య
విధిర్యథాయథం ప్రతిపిపాదయిషితరసభావాద్యపేక్షయా య ఉచితో విభావో
భావోఽనుభావః సఞ్చారీ వా తదౌచిత్యచారుణః కథాశరీరస్య విధిర్వ్య-
ఞ్జకత్వే  నిబన్ధనమేకమ్  । తత్ర విభావౌచిత్యం తావత్ప్రసిద్ధమ్  ।భావౌచి-
త్యం తు ప్రకృత్యౌచిత్యాత్  । ప్రకృతిర్హ్యుత్తమమధ్యమాధమభావేన    దివ్యమానుషాది-
భావేన చ విభేదినీ ।తాం యథాయథమనుసృత్యాసఙ్కీర్ణః  స్థాయీ  భావ
ఉపనిబధ్యమాన ఔచిత్యభాగ్ భవతి । అన్యథా తు కేవలమానుషాశ్రయేణ
దివ్యస్య కేవలదివ్యాశ్రయేణ  వా కేవలమానుషస్యోత్సాహాదయ ఉపనిబధ్య-
మానా అనుచితా భవన్తి । తథా చ కేవలమానుషస్య రాజాదేర్వర్ణనే  సప్తా-
ర్ణవలఙ్ఘనాదిలక్షణా   వ్యాపారా ఉపనిబధ్యమానా సౌష్ఠవభృతోఽపి  నీరసా
ఏవ నియమేన భవన్తి, తత్ర త్వనౌచిత్యమేవ హేతుః ।
నను నాగలోకగమనాదయః సాతవాహనప్రభృతీనాం  శ్రూయన్తే , తదలో-

కసామాన్యప్రభావాతిశయవర్ణనే   కిమనౌచిత్యం సర్వోర్వీభరణక్షమాణాం క్షమా-

భుజామితి । న తదస్తి ; న వయం బ్రూమో  యత్ప్రభావాతిశయవర్ణనమనుచితం
రాజ్ఞామ్ , కిం తు కేవలమానుషాశ్రయేణ యోత్పాద్యవస్తుకథా క్రియతే  తస్యాం
దివ్యమౌచిత్యం న యోజనీయమ్ । దివ్యమానుష్యాయాం తు కథాయాముభయౌచిత్య-
యోజనమవిరుద్ధమేవ  ।యథా పాణ్డ్వాదికథాయామ్  ।సాతవాహనాదిషు తు యేషు
యావదపదానం శ్రూయతే  తేషు తావన్మాత్రమనుగమ్యమానమనుగుణత్వేన  ప్రతిభాసతే  ।
వ్యతిరిక్తం తు తేషామేవోపనిబధ్యమానమనుచితమ్ । తదయమత్ర పరమార్థః  —
అనౌచిత్యాదృతే నాన్యద్రసభన్గస్య   కారణమ్ ।
ప్రసిద్ధౌచిత్యబన్ధస్తు    రసస్యోపనిషత్పరా ॥
అత ఏవ చ భరతే ప్రఖ్యాతవస్తువిషయత్వం  ప్రఖ్యాతోదాత్తనాయకత్వం
చ నాటకస్యావశ్యకర్తవ్యతయోపన్యస్తమ్ । తేన హి నాయకౌచిత్యానౌచి-
త్యవిషయే కవిర్న వ్యాముహ్యతి ।యస్తూత్పాద్యవస్తు నాటకాది కుర్యాత్తస్యాప్ర -
సిద్ధానుచితనాయకస్వభావవర్ణనే   మహాన్ ప్రమాదః  ।
నను యద్యుత్సాహాదిభావవర్ణనే  కథఞ్చిద్దివ్యమానుష్యాద్యౌచిత్యపరీక్షా

క్రియతే  తత్క్రియతామ్, రత్యాదౌ తు కిం తయా ప్రయోజనమ్  ? రతిర్హి భారత-
వర్షోచితేనైవ   వ్యవహారేణ దివ్యానామపి వర్ణనీయేతి  స్థితిః  । నైవమ్  ;

తత్రౌచిత్యాతిక్రమేణ   సుతరాం దోషః । తథా హ్యధమప్రకృత్యౌచిత్యేనోత్తమ -

ప్రకృతేః  శ‍ృఙ్గారోపనిబన్ధనే   కా భవేన్నోపహాస్యతా । త్రివిధం  ప్రకృత్యౌచి -
త్యం భారతే వర్షేఽప్యస్తి  శ‍ృఙ్గారవిషయమ్  ।యత్తి దివ్యమౌచిత్యం తత్తత్రానుప -
కారకమేవేతి చేత్ — న వయం దివ్యమౌచిత్యం శ‍ృఙ్గారవిషయమన్యత్కిఞ్చిద్ -
బ్రూమః  । కిం తర్హి ?భారతవర్షవిషయే  యథోత్తమనాయకేషు రాజాదిషు శ‍ృఙ్గా -

రోపనిబన్ధస్తథా   దివ్యాశ్రయోఽపి  శోభతే । న చ రాజాదిషు ప్రసిద్ధ  -
గ్రామ్యశ ‍ృఙ్గారోపనిబన్ధనం   ప్రసిద్ధం   నాటకాదౌ, తథైవ  దేవేషు తత్పరిహర్తవ్యమ్ ।
నాటకాదేరభినేయార్థత్వాదభినయస్య  చ సమ్భోగశ‍ృఙ్గారవిషయస్యా -
సభ్యత్వాత్తత్ర పరిహార ఇతి చేత్ — న;యద్యభినయస్యైవంవిషయస్యాసభ్యతా
తత్కావ్యస్యైవంవిషయస్య  సా కేన నివార్యతే ? తస్మాదభినేయార్థేఽనభినేయార్థే
వా కావ్యే యదుత్తమప్రకృతే  రాజాదేరుత్తమప్రకృతిభిర్నాయికాభిః  సహ గ్రామ్య -
సమ్భోగవర్ణనం  తత్పిత్రోః  సమ్భోగవర్ణనమివ  సుతరామసభ్యమ్ । తథైవో -

త్తమదేవతాదివిషయమ్ ।
న చ సమ్భోగశ‍ృఙ్గారస్య  సురతలక్షణ ఏవైకః  ప్రకారః ,యావదన్యే-
ఽపి ప్రభేదాః  పరస్పరప్రేమదర్శనాదయః  సమ్భవన్తి, తే కస్మాదుత్తమప్రకృతి -
విషయే న వర్ణ్యన్తే   ? తస్మాదుత్సాహవద్రతావపి  ప్రకృత్యౌచిత్యమనుసర్తవ్యమ్  ।
తథైవ  విస్మయాదిషు।యత్త్వేవంవిధే విషయే మహాకవీనామప్యసమీక్ష్యకారితా
లక్ష్యే దృశ్యతే స దోష ఏవ । స తు శక్తితిరస్కృతత్వాత్తేషాం న లక్ష్యత
ఇత్యుక్తమేవ । అనుభావౌచిత్యం తు భరతాదౌ ప్రసిద్ధమేవ  ।
ఇయత్తూచ్యతే  – భరతాదివిరచితాం స్థితిం  చానువర్తమానేన మహాకవి-
ప్రబన్ధాంశ్చ   పర్యాలోచయతా స్వప్రతిభాం  చానుసరతా కవినావహితచేతసా
భూత్వా విభావాద్యౌచిత్యభ్రంశపరిత్యాగే  పరః ప్రయత్నో  విధేయః ।ఔచి-
త్యవతః కథాశరీరస్య వృత్తస్యోత్ప్రేక్షితస్య వా గ్రహో  వ్యఞ్జక  ఇత్యనేనైతత్
ప్రతిపాదయతి  —యదితిహాసాదిషు కథాసు రసవతీషు వివిధాసు సతీ-
ష్వపి యత్తత్ర విభావాద్యౌచిత్యవత్కథాశరీరం తదేవ గ్రాహ్యం  నేతరత్ । వృత్తా-
దపి చ కథాశరీరాదుత్ప్రేక్షితే విశేషతః ప్రయత్నవతా  భవితవ్యమ్ । తత్ర
హ్యనవధానాత్స్ఖలతః  కవేరవ్యుత్పత్తిసమ్భావనా మహతీ భవతి ।
పరికరశ్లోకశ్చాత్ర  —

కథాశరీరముత్పాద్యవస్తు కార్యం తథా తథా ।

dhvanyaloka3.pdf 11



ధ్వన్యలోక ౩

యథా రసమయం సర్వమేవ తత్ప్రతిభాసతే ॥
తత్ర చాభ్యుపాయః సమ్యగ్విభావాద్యౌచిత్యానుసరణమ్ । తచ్చ దర్శి-
తమేవ । కిఞ్చ —

సన్తి సిద్ధరసప్రఖ్యా   యే చ రామాయణాదయః ।
కథాశ్రయా  న తైర్యోజ్యా  స్వేచ్ఛా రసవిరోధినీ ॥
తేషు హి కథాశ్రయేషు  తావత్స్వేచ్ఛైవ  న యోజ్యా ।యదుక్తమ్ — ॑కథా-

మార్గే న చాల్పోఽప్యతిక్రమః  ॑ । స్వేచ్ఛాపి యదియోజ్యా తద్రసవిరోధినీ
నయోజ్యా ।
ఇదమరం ప్రబన్ధస్య   రసాభివ్యఞ్జకత్వే  నిబన్ధనమ్  । ఇతివృత్తవశా-

యాతాం కథఞ్చిద్రసాననుగుణాం  స్థితిం  త్యక్త్వా పునరుత్ప్రేక్ష్యాప్యన్తరాభీష్ట -
రసోచితకథోన్నయో విధేయః యథా కాలిదాసప్రబన్ధేషు   ।యథా చ సర్వ-
సేనవిరచితే హరివిజయే ।యథా చ మదీయ ఏవార్జునచరితే  మహాకావ్యే ।
కవినా కావ్యముపనిబధ్నతా సర్వాత్మనా రసపరతన్త్రేణ  భవితవ్యమ్ । తత్రే -
తివృత్తే యది రసాననుగుణాం స్థితిం  పశ్యేత్తదేమాం భఙ్క్త్వాపి  స్వతన్త్రతయా
రసానుగుణం కథాన్తరముత్పాదయేత్ । న హి కవేరితివృత్తమాత్రనిర్వహణేన
కిఞ్చిత్ప్రయోజనమ్, ఇతిహాసాదేవ తత్సిద్ధేః  ।
రసాదివ్యఞ్జకత్వే  ప్రబన్ధస్య   చేదమన్యన్ముఖ్యం నిబన్ధనమ్ ,యత్సన్ధీనాం
ముఖప్రతిముఖగర్భావమర్శనిర్వహణాఖ్యానాం  తదఙ్గానాం  చోపక్షేపాదీనాం ఘటనం
రసాభివ్యక్త్యపేక్షయా ,యథా రత్నావల్యామ్; న తు కేవలం శాస్త్రస్థితి  -
సమ్పాదనేచ్ఛయా ।యథా వేణీసంహారే విలాసాఖ్యస్య ప్రతిముఖసన్ధ్యఙ్గ   -
స్య ప్రకృతరసనిబన్ధాననుగుణమపి   ద్వితీయేఽఙ్కే భరతమతానుసరణమాత్రేచ్ఛయా
ఘటనమ్ ।
ఇదం చాపరం ప్రబన్ధస్య   రసవ్యఞ్జకత్వే  నిమిత్తం యదుద్దీపనప్రశమనే 
యథావసరమన్తరా రసస్య,యథా రత్నావల్యామేవ । పునరారబ్ధవిశ్రాన్తే    రస-
స్యాఙ్గినోఽనుసన్ధిశ్చ   ।యథా తాపసవత్సరాజే । ప్రబన్ధవిశేషస్య   నాట-
కాదే రసవ్యక్తినిమిత్తమిదం  చాపరమవగన్తవ్యం యదలఙ్కృతీనాం శక్తావప్యా-
నురూప్యేణయోజనమ్ । శక్తో హి కవిః కదాచిదలఙ్కారనిబన్ధనే  తదా-

క్షిప్తతయైవానపేక్షితరసబన్ధః   ప్రబన్ధమారభతే   తదుపదేశార్థమిదముక్తమ్  ।
దృశ్యన్తే  చ కవయోఽలఙ్కారనిబన్ధనైకరసా   అనపేక్షితరసాః ప్రబన్ధేషు   ।

కిఞ్చ —

అనుస్వానోపమాత్మాపి ప్రభేదో  య ఉదాహృతః ।
ధ్వనేరస్య ప్రబన్ధేషు   భాసతే సోఽపి కేషుచిత్ ॥ ౧౫॥
అస్య వివక్షితాన్యపరవాచ్యస్య ధ్వనేరనురణనరూపవ్యఙ్గ్యోఽపి  యః
ప్రభేద  ఉదాహృతో ద్విప్రకారః  సోఽపి ప్రబన్ధేషు   కేషుచిద్ద్యోతతే  । తద్యథా
మధుమథనవిజయే పాఞ్చజన్యోక్తిషు ।యథా వా మమైవ  కామదేవస్య సహ-

చరసమాగమే విషమబాణలీలాయామ్ ।యథా చ గృధ్రగోమాయుసంవాదాదౌ  మహా-

భారతే ॥ ౧౫॥
సుప్తిఙ్వచనసమ్బన్ధైస్తథా   కారకశక్తిభిః  ।
కృత్తద్ధితసమాసైశ్చ   ద్యోత్యోఽలక్ష్యక్రమః  క్వచిత్ ॥ ౧౬॥
అలక్ష్యక్రమో  ధ్వనేరాత్మా రసాదిః సుబ్విశేషైస్తిఙ్విశేషైర్వచనవిశే   -
షైః  సమ్బన్ధవిశేషైః   కారకశక్తిభిః  కృద్విశేషైస్తద్ధితవిశేషైః     సమాసైశ్చేతి  ।
చశబ్దాన్నిపాతోపసర్గకాలాదిభిః   ప్రయుక్తైరభివ్యజ్యమానో   దృశ్యతే ।
యథా —

న్యక్కారో హ్యయమేవ మే యదరయస్తత్రాప్యసౌ  తాపసః
సోఽప్యత్రైవ  నిహన్తి రాక్షసకులం జీవత్యహో రావణః ।
ధిగ్ధిక్ఛక్రజితం   ప్రబోధితవతా  కిం కుమ్భకర్ణేన  వా
స్వర్గగ్రామటికావిలుణ్ఠనవృథోచ్ఛూనైః     కిమేభిర్భుజైః  ॥
అత్ర హి శ్లోకే  భూయసా సర్వేషామప్యేషాం స్ఫుటమేవ వ్యఞ్జకత్వం  దృశ్య-
తే । తత్ర ॑మే యదరయః ఇత్యనేన సుప్సమ్బన్ధవచనానామభివ్యఞ్జకత్వమ్   ।

॑తత్రాప్యసౌ  తాపసః ॑ ఇత్యత్ర తద్ధితనిపాతయోః  । ॑సోఽప్యత్రైవ  నిహన్తి
రాక్షసకులం జీవత్యహో రావణః ఇత్యత్ర తిఙ్కారకశక్తీనామ్  । ॑ధిగ్ధి
క్ఛక్రజితమ్  ఇత్యాదౌ శ్లోకార్ధే  కృత్తద్ధితసమాసోపసర్గాణామ్    । ఏవంవి-
ధస్య వ్యఞ్జకభూయస్త్వే  చ ఘటమానే కావ్యస్య సర్వాతిశాయినీ బన్ధ -
చ్ఛాయా సమున్మీలతి ।యత్ర హి వ్యఙ్గ్యావభాసినః  పదస్యైకస్యైవ   తావ-
దావిర్భావస్తత్రాపి  కావ్యే కాపి బన్ధచ్ఛాయా  కిముత యత్ర తేషాం బహూనాం
సమవాయః ।యథాత్రానన్తరోదితశ్లోకే   । అత్ర హి రావణ ఇత్యస్మిన్ పదే-
ఽర్థాన్తరసంక్రమితవాచ్యేన    ధ్వనిప్రభేదేనాలఙ్కృతేఽపి  పునరనన్తరోక్తానాం

వ్యఞ్జకప్రకారాణాముద్భాసనమ్   । దృశ్యన్తే  చ మహాత్మనాం ప్రతిభావిశేషభా -

జాం బాహుల్యేనైవంవిధా  బన్ధప్రకారాః   ।
యథా మహర్షేర్వ్యాసస్య  —

అతిక్రాన్తసుఖాః   కాలాః ప్రత్యుపస్థితదారుణాః   ।
శ్వః శ్వః పాపీయదివసా పృథివీ గతయౌవనా ॥
అత్ర హి కృత్తద్ధితవచనైరలక్ష్యక్రమవ్యఙ్గ్యః    , ॑పృథివీ గతయౌవనా
ఇత్యనేన చాత్యన్తతిరస్కృతవాచ్యో ధ్వనిః ప్రకాశితః  ।
ఏషాం చ సుబాదీనామేకైకశః  సముదితానాం చ వ్యఞ్జకత్వం  మహాకవీ-
నాం ప్రబన్ధేషు   ప్రాయేణ  దృశ్యతే ।సుబన్తస్య వ్యఞ్జకత్వం  యథా —

తాలైః  శిఞ్జద్వలయసుభగైః   కాన్తయా నర్తితో మే ।
యామధ్యాస్తే దివసవిగమే నీలకణ్ఠః  సుహృద్వః ॥
తిఙన్తస్య యథా —

అపసర రోదితుమేవ నిర్మితే మా పుంసయ హతే అక్షిణీ మే ।
దర్శనమాత్రోన్మత్తాభ్యాం  యాభ్యాం తవ హృదయమేవంరూపం న జ్ఞాతమ్  ॥
యథా వా —

మా పన్థానం  రుధః అపేహి బాలక అప్రౌఢ  అహో అసి అహ్రీకః  ।
వయం పరతన్త్రా యతః శూన్యగృహం మామకం రక్షణీయం వర్తతే ॥
సమ్బన్ధస్య  యథా —

అనయత్ర వ్రజ  బాలక స్నాన్తీం కిం మాం ప్రలోకయస్యేతత్  ।
భో జాయాభీరుకాణాం తటమేవ న భవతి ॥
కృతకప్రయోగేషు  ప్రాకృతేషు  తద్ధితవిషయే  వ్యఞ్జకత్వమావేద్యత  ఏవ ।
అవజ్ఞాతిశయే  కః । సమాసానాం చ వృత్త్యౌచిత్యేన వినియోజనే । నిపా-

తానాం వ్యఞ్జకత్వం  యథా —

అయమేకపదే తయా వియోగః ప్రియయా  చోపనతః సుదుఃసహో మే ।
నవవారిధరోదయాదహోభిర్భవితవ్యం చ నిరాతపార్ధరమ్యైః   ॥
ఇత్యత్ర చశబ్దః  ।యథా వా
ముహురఙ్గులిసంవృతాధరౌష్ఠం   ప్రతిషేధాక్షరవిక్లవాభిరామమ్   ।
ముఖమంసవివర్తి పక్ష్మలాక్ష్యాః కథమప్యున్నమితం న చుమ్బితం తు ॥
అత్ర తుశబ్దః  । నిపాతానాం ప్రసిద్ధమపీహ   ద్యోతకత్వం రసాపేక్షయోక్త-

మితి ద్రష్టవ్యమ్   । ఉపసర్గాణాం  వ్యఞ్జకత్వం  యథా —

నీవారాః శుకగర్భకోటరముఖభ్రష్టాస్తరూణామధః  
ప్రస్నిగ్ధాః   క్వచిదిఙ్గుదీఫలభిదః  సూచ్యన్త ఏవోపలాః ।
విశ్వాసోపగమాదభిన్నగతయః శబ్దం  సహన్తే మృగా-

స్తోయాధారపథాశ్చ వల్కలశిఖానిష్యన్దలేఖాఙ్కితాః  ॥
ఇత్యాదౌ । ద్విత్రాణాం  చోపసర్గాణామేకత్ర  పదే యః ప్రయోగః  సోఽపి
రసవ్యక్త్యనుగుణతయైవ   నిర్దోషః  ।యథా – ॑ప్రభ్రశ్యత్యుత్తరీయత్విషి 
తమసి సముద్వీక్ష్య వీతావృతీన్ద్రాగ్జన్తూన్    ఇత్యాదౌ ।యథా వా —

॑మనుష్యవృత్త్యా సముపాచరన్తమ్ ఇత్యాదౌ ।
నిపాతానామపి తథైవ  ।యథా — ॑ అహో బతాసి స్పృహణీయవీర్యః ॑
ఇత్యాదౌ ।యథా వా —

యే జీవన్తి న మాన్తి యే స్మ వపుషి ప్రీత్యా  ప్రనృత్యన్తి   చ
ప్రస్యన్దిప్రమదాశ్రవః     పులకితా దృష్టే గుణిన్యూర్జితే  ।
హా ధిక్కష్టమహో  క్వయామి శరణం తేషాం జనానాం కృతే
నీతానాం ప్రలయం  శఠేన విధినా సాధుద్విషః పుష్యతా ।
ఇత్యాదౌ ।
పదపౌనరుక్త్యం చ వ్యఞ్జకత్వాపేక్షయైవ   కదాచిత్ప్రయుజ్యమానం శోభా-

మావహతి ।యథా —

యద్వఞ్చనాహితమతిర్బహుచాటుగర్భం
కార్యోన్ముఖః ఖలజనః కృతకం బ్రవీతి  ।
తత్సాధవో న న విదన్తి విదన్తి కిన్తు
కర్తుం వృథాప్రణయమస్య  న పారయన్తి ।
ఇత్యాదౌ ।
కాలస్య వ్యఞ్జకత్వం  యథా —

సమవిషమనిర్విశేషాః సమన్తతో మన్దమన్దసఞ్చారాః   ।
అచిరాద్భవిష్యన్తి పన్థానో  మనోరథానామపి దుర్లఙ్ఘ్యాః   ॥
అత్ర హ్యచిరాద్భవిష్యన్తి పన్థాన  ఇత్యత్ర భవిష్యన్తీత్యస్మిన్ పదే
ప్రత్యయః  కాలవిశేషాభిధాయీ రసపరిపోషహేతుః ప్రకాశతే  । అయం హి
గాథార్థః  ప్రవాసవిప్రలమ్భశ  ‍ృఙ్గారవిభావతయా  విభావ్యమానో రసవాన్ ।

యథాత్ర ప్రత్యయాంశో  వ్యఞ్జకస్తథా   క్వచిత్ప్రకృత్యంశోఽపి దృశ్యతే ।యథా —

తద్గేహం  నతభిత్తి మన్దిరమిదం  లబ్ధావగాహం  దివః
సా ధేనుర్జరతీ  చరన్తి కరిణామేతా ఘనాభా ఘటాః ।
స క్షుద్రో ముసలధ్వనిః కలమిదం సఙ్గీతకం  యోషితా-

మాశ్చర్యం దివసైర్ద్విజోఽయమియతీం   భూమిం సమారోపితః ॥
అత్ర శ్లోకే  దివసైరిత్యస్మిన్  పదే ప్రకృత్యంశోఽపి  ద్యోతకః । సర్వ-
నామ్నాం చ వ్యఞ్జకత్వం  యథానన్తరోక్తే శ్లోకే  । అత్ర చ సర్వనామ్నామేవ
వ్యఞ్జకత్వం  హృది వ్యవస్థాప్య  కవినా క్వేత్యాదిశబ్దప్రయోగో   న కృతః ।
అనయా దిశా సహృదయైరన్యేఽపి  వ్యఞ్జకవిశేషాః  స్వయముత్ప్రేక్షణీయాః । ఏత-
చ్చ సర్వం పదవాక్యరచనాద్యోతనోక్త్యైవ  గతార్థమపి  వైచిత్ర్యేణ   వ్యుత్పత్తయే
పునరుక్తమ్ ।
నను చార్థసామర్థ్యాక్షేప్యా   రసాదయ ఇత్యుక్తమ్, తథా చ సుబాదీనాం
వ్యఞ్జకత్వవైచిత్ర్యకథనమనన్వితమేవ    । ఉక్తమత్ర పదానాం వ్యఞ్జకత్వో -
క్త్యవసరే  । కిఞ్చార్థవిశేషాక్షేప్యత్వేఽపి  రసాదీనాం తేషామర్థవిశేషాణాం  వ్య-
ఞ్జకశబ్దావినాభావిత్వాద్యథాప్రదర్శితం    వ్యఞ్జకస్వరూపపరిజ్ఞానం   విభజ్యో-
పయుజ్యత ఏవ । శబ్దవిశేషాణాం  చాన్యత్ర చ చారుత్వం యద్విభాగేనోపదర్శితం
తదపి తేషాం వ్యఞ్జకత్వేనైవావస్థితమిత్యవగన్తవ్యమ్    ।
యత్రాపి  తత్సమ్ప్రతి న ప్రతిభాసతే  తత్రాపి  వ్యఞ్జకే  రచనాన్తరే
యద్ దృష్టం  సౌష్ఠవం  తేషాం ప్రవాహపతితానాం  తదేవాభ్యాసాదపోద్ధృతానామప్యవ -
భాసత ఇత్యవసాతవ్యమ్ । కోఽన్యథా తుల్యే వాచకత్వే శబ్దానాం  చారుత్వ-
విషయో విశేషః స్యాత్ ।
అన్య ఏవాసౌ సహృదయసంవేద్య ఇతి చేత్, కిమిదం సహృదయత్వం
నామ ? కిం రసభావానపేక్షకావ్యాశ్రితసమయవిశేషాభిజ్ఞత్వమ్  , ఉత
రసభావాదిమయకావ్యస్వరూపపరిజ్ఞాననైపుణ్యమ్   ।పూర్వస్మిన్ పక్షే తథా-

విధసహృదయవ్యవస్థాపితానాం  శబ్దవిశేషాణాం  చారుత్వనియమో న స్యాత్ ।
పునః సమయాన్తరేణాన్యథాపి వ్యవస్థాపనసమ్భవాత్  । ద్వితీయస్మింస్తు పక్షే
రసజ్ఞతైవ   సహృదయత్వమితి । తథావిధైః  సహృదయైః  సంవేద్యో రసాదిసమర్పణ-

సామర్థ్యమేవ  నైసర్గికం   శబ్దానాం  విశేష ఇతి వ్యఞ్జకత్వాశ్రయ్యేవ   తేషాం
ముఖ్యం చారుత్వమ్ ।వాచకత్వాశ్రయాణాన్తు  ప్రసాద  ఏవార్థాపేక్షాయాం  తేషాం
విశేషః । అర్థానపేక్షాయాం  త్వనుప్రాసాదిరేవ  ॥ ౧౫-౧౬॥

ఏవం రసాదీనాం వ్యఞ్జకస్వరూపమభిధాయ  తేషామేవ విరోధిరూపం లక్ష-
యితుమిదముపక్రమ్యతే  —

ప్రబన్ధే  ముక్తకే వాపి రసాదీన్బన్ద్ధుమిచ్ఛతా  ।
యత్నః కార్యః సుమతినా పరిహారే విరోధినామ్ ॥ ౧౭॥
ప్రబన్ధే  ముక్తకే వాపి రసభావనిబన్ధనం  ప్రత్యాదృతమనాః  కవిర్విరో-

ధిపరిహారే పరం యత్నమాదధీత । అన్యథా త్వస్య రసమయః శ్లోక  ఏకోఽపి
సమ్యఙ్న సమ్పద్యతే ॥ ౧౭॥
కాని పునస్తాని విరోధీనియాని యత్నతః కవేః పరిహర్తవ్యానీత్యుచ్యతే —

విరోధిరససమ్బన్ధివిభావాదిపరిగ్రహః   ।
విస్తరేణాన్వితస్యాపి వస్తునోఽన్యస్య వర్ణనమ్  ॥ ౧౮॥
అకాణ్డ ఏవ విచ్ఛిత్తిరకాణ్డే చ ప్రకాశనమ్  ।
పరిపోషం గతస్యాపి పౌనఃపున్యేన దీపనమ్ ।
రసస్య స్యాద్విరోధాయ వృత్త్యనౌచిత్యమేవ చ ॥ ౧౯॥
ప్రస్తుతరసాపేక్షయా  విరోధీయో రసస్తస్య సమ్బన్ధినాం  విభావభావా-

నుభావానాం పరిగ్రహో  రసవిరోధహేతుకః సమ్భవనీయః । తత్ర విరోధిరస-
విభావపరిగ్రహో  యథా శాన్తరసవిభావేషు తద్విభావతయైవ  నిరూపితేష్వనన్త-
రమేవ శ‍ృఙ్గారాదివిభావవర్ణనే   । విరోధిరసభావపరిగ్రహో  యథా ప్రియం  ప్రతి
ప్రణయకలహకుపితాసు  కామినీషు వైరాగ్యకథాభిరనునయే  । విరోధిరసాను-

భావపరిగ్రహో  యథా ప్రణయకుపితాయాం  ప్రియాయామప్రసీదన్త్యాం   నాయకస్య కో-

పావేశవివశస్య రౌద్రానుభావవర్ణనే   ।
అయం చాన్యో రసభఙ్గహేతుర్యత్ప్రస్తుతరసాపేక్షయా  వస్తునోఽన్యస్య కథ-
ఞ్చిదన్వితస్యాపి విస్తరేణ కథనమ్ ।యథా విప్రలమ్భశ ‍ృఙ్గారే  నాయకస్య
కస్యచిద్వర్ణయితుముపక్రాన్తే    కవేర్యమకాద్యలఙ్కారనిబన్ధనరసికతయా  మహతా
ప్రబన్ధేన   పర్వతాదివర్ణనే  । అయం చాపరో రసభఙ్గహేతురవగన్తవ్యో  యదకాణ్డ -
ఏవ విచ్ఛిత్తిః రసస్యాకణ్డ ఏవ చ ప్రకాశనమ్  । తత్రానవసరే  విరామో
రసస్య యథా నాయకస్య కస్యచిత్స్పృహణీయసమాగమయా నాయికయా కయా-

చిత్పరాం పరిపోషపదవీం ప్రాప్తే   శ‍ృఙ్గారే  విదితే చ పరస్పరానురాగే సమాగ-
మోపాయచిన్తోచితం వ్యవహారముత్సృజ్య స్వతన్త్రతయా  వ్యాపారాన్తరవర్ణనే  ।
అనవసరే చ ప్రకాశనం  రసస్య యథా ప్రవృత్తే   ప్రవృత్తవివిధవీరసఙ్క్షయే    కల్ప-
సఙ్క్షయకల్పే  సఙ్గ్రామే  రామదేవప్రాయస్యాపి  తావన్నాయకస్యానుపక్రాన్తవిప్రల   -

మ్భశ‍ృఙ్గారస్య  నిమిత్తముచితమన్తరేణైవ  శ‍ృఙ్గారకథాయామవతారవర్ణనే   । న
చైవంవిధే  విషయే దైవవ్యామోహితత్వం  కథాపురుషస్య పరిహారో యతో రసబన్ధ
ఏవ కవేః ప్రాధాన్యేన  ప్రవృత్తినిబన్ధనం    యుక్తమ్ । ఇతివృత్తవర్ణనం  తదుపాయ
ఏవేత్యుక్తం ప్రాక్  ॑ఆలోకార్థి యథా దీపశిఖాయాం యత్నవాఞ్జనః  ॑ ఇత్యాదినా ।
అత ఏవ చేతివృత్తమాత్రవర్ణనప్రాధాన్యేఽఙ్గాఙ్గిభావరహితరసభావనిబ     -
న్ధేన  చ కవీనామేవంవిధాని స్ఖలితాని  భవన్తీతి రసాదిరూపవ్యఙ్గ్య -
తాత్పర్యమేవైషాం  యుక్తమితి యత్నోఽస్మాభిరారబ్ధో న ధ్వనిప్రతిపాదన -
మాత్రాభినివేశేన  । పునశ్చాయమన్యో రసభఙ్గహేతురవధారణీయో యత్పరిపోషం
గతస్యాపి రసస్య పౌనఃపున్యేన దీపనమ్ । ఉపభుక్తో హి రసః స్వసామగ్రీ -
లబ్ధపరిపోషః  పునః పునః పరామృశ్యమానః పరిమ్లానకుసుమకల్పః  కల్పతే ।
తథా వృత్తేర్వ్యవహారస్య యదనౌచిత్యం తదపి రసభఙ్గహేతురేవ  ।యథా నాయకం
ప్రతి  నాయికాయాః కస్యాశ్చిదుచితాం భఙ్గిమన్తరేణ  స్వయం సమ్భోగాభిలా-

షకథనే ।యది వా వృత్తీనాం భరతప్రసిద్ధానాం   కైశిక్యాదీనాం  కావ్యా-
లఙ్కారాన్తరప్రసిద్ధానాముపనాగరికాద్యానాం   వా యదనౌచిత్యమవిషయే నిబన్ధనం
తదపి రసభఙ్గహేతుః  । ఏవమేషాం రసవిరోధినామన్యేషాం చానయా దిశా స్వయము-

త్ప్రేక్షితానాం పరిహారే సత్కవిభిరవహితైర్భవితవ్యమ్  । పరికరశ్లోకాశ్చాత్ర  —

ముఖ్యా వ్యాపారవిషయాః సుకవీనాం రసాదయః ।
తేషామ్ నిబన్ధనే  భావ్యే తైః  సదైవాప్రమాదిభిః   ॥
నీరసస్తు ప్రబన్ధో  యః సోఽపశబ్దో మహాన్ కవేః ।
స తేనాకవిరేవ స్యాదన్యేనాస్మృతలక్షణః ॥
పూర్వే విశ‍ృఙ్ఖలగిరః  కవయః ప్రాప్యకీర్తయః   ।
తాన్సమాశ్రిత్య  న త్యాజ్యా నీతిరేషా మనీషిణా ॥
వాల్మీకివ్యాసముఖ్యాశ్చ యే ప్రఖ్యాతాః  కవీశ్వరాః ।
తదభిప్రాయబాహ్యోఽయం  నాస్మాభిర్దర్శితో  నయః ॥ ఇతి ॥ ౧౯॥
వివక్షితే రసే లబ్ధప్రతిష్ఠే   తు విరోధినామ్ ।
బాధ్యానామఙ్గభావం  వా ప్రాప్తానాముక్తిరచ్ఛలా  ॥౨౦॥
స్వసామగ్ర్యా  లబ్ధపరిపోషే  తు వివక్షితే రసే విరోధినాం విరోధి-
రసాఙ్గానాం  బాధ్యానామఙ్గభావం  వా ప్రాప్తానాం  సతాముక్తిరదోషా ।బాధ్యత్వం హి
విరోధినాం శక్యాభిభవత్వే సతి నాన్యథా । తథా చ తేషాముక్తిః ప్రస్తుత -

రసపరిపోషాయైవ  సమ్పద్యతే । అఙ్గభావం  ప్రాప్తానాం  చ తేషాం విరోధిత్వమేవ
నివర్తతే । అఙ్గభావప్రాప్తిర్హి    తేషాం స్వాభావికీ సమారోపకృతా వా । తత్ర
యేషాం నైసర్గికీ   తేషాం తావదుక్తావవిరోధ ఏవ ।యథా విప్రలమ్భశ ‍ృఙ్గారే  తద-
ఙ్గానాం  వ్యాధ్యాదీనాం తేషాఞ్చ తదఙ్గానాంఏవాదోషో  నాతదఙ్గానామ్  । తదఙ్గత్వే
చ సమ్భవత్యపి మరణస్యోపన్యాసో న జ్యాయాన్ । ఆశ్రయవిచ్ఛేదే  రసస్యా-
త్యన్తవిచ్ఛేదప్రాప్తేః   । కరుణస్య తు తథావిధే విషయే పరిపోషో భవిష్య-
తీతి చేత్ న ; తస్యాప్రస్తుతత్వాత్  ప్రస్తుతస్య  చ విచ్ఛేదాత్ ।యత్ర తు
కరుణరసస్యైవ  కావ్యార్థత్వం  తత్రావిరోధః  । శ‍ృఙ్గారే  వా మరణస్యాదీర్ఘకాల -
ప్రత్యాపత్తిసమ్భవే  కదాచిదుపనిబన్ధో నాత్యన్తవిరోధీ । దీర్ఘకాల -
ప్రత్యాపత్తౌ  తు తస్యాన్తరా ప్రవాహవిచ్ఛేద  ఏవేత్యేవంవిధేతివృత్తోపనిబన్ధనం
రసబన్ధప్రధానేన   కవినా పరిహర్తవ్యమ్ ।
తత్ర లబ్ధప్రతిష్ఠే   తు వివక్షితే రసే విరోధిరసాఙ్గానాం  బాధ్యత్వేనోక్తా-
వదోషో యథా —

క్వాకర్యం శశలక్ష్మణః క్వ చ కులం భూయోఽపి దృశ్యేత సా
దోషాణాం ప్రశమాయ  మే శ్రుతమహో  కోపేఽపి కాన్తం ముఖమ్ ।
కిం వక్ష్యన్త్యపకల్మషాః కృతధియః స్వప్నేఽపి సా దుర్లభా
చేతః స్వాస్థ్యముపైహి   కః ఖలుయువా ధన్యోఽధరం పాస్యతి ॥
యథా వా పుణ్డరీకస్య  మహాశ్వేతాం ప్రతి  ప్రవృత్తనిర్భరానురాగస్య   ద్వితీయ-

మునికుమారోపదేశవర్ణనే  ।స్వాభావిక్యామఙ్గభావప్రాప్తావదోషో   యథా —

భ్రమిమరతిమలసహృదయతాం  ప్రలయం మూర్చ్ఛాం తమః శరీరసాదమ్ ।
మరణం చ జలదభుజగజం ప్రసహ్య  కురుతే విషం వియోగినీనామ్ ॥
ఇత్యాదౌ । సమారోపితాయామప్యవిరోధో యథా — ॑పాణ్డుక్షామమ్  ఇత్యాదౌ ।
ఇయం చాఙ్గభావప్రాప్తిరన్యా    యదాధికారికత్వాత్ప్రధాన ఏకస్మిన్వాక్యార్థే
రసయోర్భావయోర్వా పరస్పరవిరోధినోర్ద్వయోరఙ్గభావగమనం   తస్యామపి
న దోషః ।యథోక్తం ॑క్షిప్తో హాస్తావలగ్నః ॑ ఇత్యాదౌ । కథం తత్రావిరోధ
ఇతి చేత్, ద్వయోరపి తయోరన్యపరత్వేన వ్యవస్థానాత్  । అన్యపరత్వేఽపి
విరోధినోః కథం విరోధనివృత్తిరితి చేత్, ఉచ్యతే — విధౌ విరుద్ధ -
సమావేశస్య దుష్టత్వం  నానువాదే ।
యథా —

ఏహి గచ్ఛ పతోత్తిష్ఠ వద మౌనం సమాచర ।

ఏవమాశాగ్రహగ్రస్తైః    క్రీడన్తి   ధనినోఽర్థిభిః  ॥
ఇత్యాదౌ । అత్ర హి విధిప్రతిషేధయోరనూద్యమానత్వేన  సమావేశే న
విరోధస్తథేహాపి భవిష్యతి ।శ్లోకే  హ్యస్మిన్నీర్ష్యావిప్రలమ్భశ  ‍ృఙ్గారకరుణ -

వస్తునోర్న విధీయమానత్వమ్ । త్రిపురరిపుప్రభావాతిశయస్య   వాక్యార్థత్వా -
త్తదఙ్గత్వేన  చ తయోర్వ్యవస్థానాత్  ।
న చ రసేషు విధ్యనువాదవ్యవహారో నాస్తీతి శక్యం వక్తుమ్, తేషాం
వాక్యార్థత్వేనాభ్యుపగమాత్  ।వాక్యార్థస్య  వాచ్యస్య చ యౌ విధ్యనువాదౌ
తౌ తదాక్షిప్తానాం రసానాం కేన వార్యతే ।యైర్వా  సాక్షాత్కావ్యార్థతా  రసాదీనాం
నాభ్యుపగమ్యతే, తైస్తేషాం   తన్నిమిత్తతా తావదవశ్యమభ్యుపగన్తవ్యా ।
తథాప్యత్ర శ్లోకే  న విరోధః ।యస్మాదనూద్యమానాఙ్గనిమిత్తోభయరసవస్తు -
సహకారిణో విధీయమానాంశాద్భావవిశేషప్రతీతిరుత్పద్యతే  తతశ్చ న
కశ్చిద్విరోధః । దృశ్యతే హి విరుద్ధోభయసహకారిణః  కారణాత్కార్యవిశేషో-

త్పత్తిః । విరుద్ధఫలోత్పాదనహేతుత్వం  హియుగపదేకస్య కారణస్య విరుద్ధం
న తు విరుద్ధోభయసహకారిత్వమ్  । ఏవంవిధవిరుద్ధపదార్థవిషయః   కథమభినయః
ప్రయోక్తవ్య  ఇతి చేత్,అనూద్యమానైవంవిధవాచ్యవిషయే యా వార్తా సాత్రాపి
భవిష్యతి । ఏవం విధ్యనువాదనయాశ్రయేణాత్ర  శ్లోకే  పరిహృతస్తావద్విరోధః ।
కిం చ నాయకస్యాభినన్దనీయోదయస్య  కస్యచిత్ప్రభావాతిశయ-

వర్ణనే  తత్ప్రతిపక్షాణాం యః కరుణో రసః స పరీక్షకాణాం న వైక్లవ్యమాద  -
ధాతి ప్రత్యుత  ప్రీత్యతిశయనిమిత్తతాం  ప్రతిపద్యత  ఇత్యతస్తస్య కుణ్ఠశక్తి  -
కత్వాత్తద్విరోధవిధాయినో న కశ్చిద్దోషః  । తస్మాద్వాక్యార్థీభూతస్య
రసస్య భావస్య వా విరోధీ రసవిరోధీతి వక్తుం న్యాయ్యః, న త్వఙ్గ -
భూతస్య కస్యచిత్ ।
అథవా వాక్యార్థీభూతస్యాపి  కస్యచిత్కరుణరసవిషయస్య తాదృశేన
శ‍ృఙ్గారవస్తునా  భఙ్గివిశేషాశ్రయేణ   సంయోజనం రసపరిపోషాయైవ  జాయతే ।
యతః ప్రకృతిమధురాః  పదార్థాః  శోచనీయతాం ప్రాప్తాః  ప్రాగవస్థాభావిభిః 
సంస్మర్యమాణైర్విలాసైరధికతరం   శోకావేశముపజనయన్తి ।యథా —

అయం స రశనోత్కర్షీ పీనస్తనవిమర్దనః  ।
నాభ్యూరుజఘనస్పర్శీ నీవీవిస్రంసనః  కరః ॥
ఇత్యాదౌ । తదత్ర త్రిపురయువతీనాం  శామ్భవః శరాగ్నిరార్ద్రాపరాధః
కామీ యథా వ్యవహరతి స్మ తథా వ్యవహృతవానిత్యనేనాపి ప్రకారేణాస్త్యేవ

నిర్విరోధత్వమ్ । తస్మాద్యథా యథా నిరూప్యతే తథా తథాత్ర దోషాభావః ।
ఇత్థం  చ —

క్రామన్త్యః  క్షతకోమలాఙ్గులిగలద్రక్తైః    సదర్భాః స్థలీః
పాదైః  పాతితయావకైరివ  పతద్బాష్పామ్బుధౌతాననాః ।
భీతా భర్తృకరావలమ్బితకరాస్త్వద్వైరినాథోఽధునా
దావాగ్నిం పరితో భ్రమన్తి  పునరప్యుద్యద్వివాహా ఇవ ॥
ఇత్యేవమాదీనాం సర్వేషామేవ నిర్విరోధత్వమవగన్తవ్యమ్ ।
ఏవం తావద్రసాదీనాం  విరోధిరసాదిభిః సమావేశాసమావేశయోర్విషయ-

విభాగో దర్శితః ॥౨౦॥
ఇదానీం తేషామేకప్రబన్ధవినివేశనే   న్యాయ్యో యః క్రమస్తం  ప్రతిపాదయితు -

ముచ్యతే —

ప్రసిద్ధేఽపి   ప్రబన్ధానాం   నానారసనిబన్ధనే  ।
ఏకో రసోఽఙ్గీకర్తవ్యస్తేషాముత్కర్షమిచ్ఛతా     ॥౨౧॥
ప్రబన్ధేషు   మహాకావ్యాదిషు నాటకాదిషు వా విప్రకీర్ణతయాఙ్గాఙ్గిభావేన   
బహవో రసా ఉపనిబధ్యన్త ఇత్యత్ర ప్రసిద్ధౌ  సత్యామపి యః ప్రబన్ధానాం 
ఛాయాతిశయయోగమిచ్ఛతి తేన తేషాం రసానామన్యతమః కశ్చిద్వివక్షితో
రసోఽఙ్గిత్వేన  వినివేశయితవ్య ఇత్యయం యుక్తతరో మార్గః  ॥౨౧॥
నను రసాన్తరేషు బహుషు ప్రాప్తపరిపోషేషు  సత్సు కథమేకస్యాఙ్గితా  న
విరుధ్యత ఇత్యాశఙ్క్యేదముచ్యతే —

రసాన్తరసమావేశః ప్రస్తుతస్య  రసస్య యః ।
నోపహన్త్యఙ్గితాం  సోఽస్య స్థాయిత్వేనావభాసినః  ॥౨౨॥
ప్రబన్ధేషు   ప్రథమతరం  ప్రస్తుతః  సన్ పునః పునరనుసన్ధీయమానత్వేన
స్థాయీ యో రసస్తస్య సకలబన్ధవ్యాపినో  రసాన్తరైరన్తరాలవర్తిభిః 
సమావేశో యః స నాఙ్గితాముపహన్తి  ।
ఏతదేవోపపాదయితుముచ్యతే —

కార్యమేకం యథా వ్యాపి ప్రబన్ధస్య   విధీయతే ।
తథా రసస్యాపి విధౌ విరోధో నైవ  విద్యతే ॥౨౩॥
సన్ధ్యాదిమయస్య  ప్రబన్ధశరీరస్య   యథా కార్యమేకమనుయాయి వ్యాపకం
కల్ప్యతే న చ తత్కార్యాన్తరైర్న  సఙ్కీర్యతే, న చ తైః  సఙ్కీర్యమాణస్యాపి

తస్య ప్రాధాన్యమపచీయతే , తథైవ  రసస్యాప్యేకస్య సన్నివేశే క్రియమాణే
విరోధో న కశ్చిత్ । ప్రత్యుత  ప్రత్యుదితవివేకానామనుసన్ధానవతాం   సచేతసాం
తథావిధే విషయే ప్రహ్లాదాతిశయః   ప్రవర్తతే   ॥౨౩॥
నను యేషాం రసానాం పరస్పరావిరోధః యథా — వీరశ‍ృఙ్గారయోః  శ‍ృఙ్గార -
హాస్యయోః రౌద్రశ ‍ృఙ్గారయోర్వీరాద్భుతయోర్వీరరౌద్రయో   రౌద్రకరుణయోః
శ‍ృఙ్గారాద్భుత -
యోర్వా తత్ర భవత్వఙ్గాఙ్గిభావః   । తేషాం తు స కథం భవేద్యేషాం పరస్పరం బాధ్య-
బాధకభావః ।యథా — శ‍ృఙ్గారబీభత్సయోర్వీరభయానకయోః  శాన్తరౌద్రయోః
శన్తశ‍ృఙ్గారయోర్వా  ఇత్యాశఙ్క్యేదముచ్యతే —

అవిరోధీ విరోధీ వా రసోఽఙ్గిని  రసాన్తరే ।
పరిపోషం న నేతవ్యస్తథా స్యాదవిరోధితా ॥౨౪॥
అఙ్గిని  రసాన్తరే శ‍ృఙ్గారాదౌ  ప్రబన్ధవ్యఙ్గ్యే    సతి అవిరోధీ విరోధీ
వా రసః పరిపోషం న నేతవ్యః । తత్రావిరోధినో  రసస్యాఙ్గిరసాపేక్షయా -

త్యన్తమాధిక్యం న కర్తవ్యమిత్యయం ప్రథమః  పరిపోషపరిహారః । ఉత్కర్ష -
సామ్యేఽపి తయోర్విరోధాసమ్భవాత్ ।
యథా —

ఏకతో రోదితి ప్రియా  అన్యతః సమరతూర్యనిర్ఘోషః  ।
స్నేహేన రణరసేన చ భటస్య దోలాయితం హృదయమ్ ।
యథా వా —

కణ్ఠాచ్ఛిత్వాక్షమాలావలయమివ  కరే హారమావర్తయన్తీ
కృత్వా పర్యఙ్కబన్ధం  విషధరపతినా మేఖలాయా గుణేన ।
మిథ్యామన్త్రాభిజాపస్ఫురదధరపుటవ్యఞ్జితావ్యక్తహాసా  
దేవీ సన్ధ్యాభ్యసూయాహసితపశుపతిస్తత్ర  దృష్టా తు వోఽవ్యాత్ ॥
ఇత్యత్ర ।
అఙ్గిరసవిరుద్ధానాం   వ్యభిచారిణాం ప్రాచుర్యేణానివేశనమ్ , నివేశనే
వా క్షిప్రమేవాఙ్గిరసవ్యభిచార్యనువృత్తిరితి   ద్వితీయః ।
అఙ్గత్వేన  పునః పునః ప్రత్యవేక్షా  పరిపోషం నీయమానస్యాప్యఙ్గభూతస్య
రసస్యేతి తృతీయః । అనయా దిశాన్యేఽపి ప్రకారా  ఉత్ప్రేక్షణీయాః ।
విరోధినస్తు రసస్యాఙ్గిరసాపేక్షయా  కస్యచిన్న్యూనతా సమ్పాదనీయా ।
యథా శాన్తేఽఙ్గిని  శ‍ృఙ్గారస్య  శ‍ృఙ్గారే  వా శాన్తస్య । పరిపోషరహితస్య

రసస్య కథం రసత్వమితి చేత్ — ఉక్తమత్రాఙ్గిరసాపేక్షయేతి   । అఙ్గినో  హి
రసస్య యావాన్ పరిపోషస్తావాంస్తస్య న కర్తవ్యః, స్వతస్తు సమ్భవీ
పరిపోషః కేన వార్యతే । ఏతచ్చాపేక్షికం ప్రకర్షయోగిత్వమేకస్య   రసస్య
బహురసేషు ప్రబన్ధేషు   రసానామఙ్గాఙ్గిభావమనభ్యుపగచ్ఛతాప్యశక్యప్రతిక్షేప   -
మిత్యనేన ప్రకారేణావిరోధినాం  విరోధినాం చ రసానామఙ్గాఙ్గిభావేన   సమావేశే
ప్రబన్ధేషు   స్యాదవిరోధః । ఏతచ్చ సర్వం యేషాం రసో రసాన్తరస్య వ్యభిచారీ-
భవతి ఇతి దర్శనం తన్మతేనోచ్యతే ।మతాన్తరేఽపి రసానాం స్థాయినో
భావా ఉపచారాద్రసశబ్దేనోక్తాస్తేషామఙ్గత్వం     నిర్విరోధమేవ ॥౨౪॥
ఏవమవిరోధినాం విరోధినాం చ ప్రబన్ధస్థేనాఙ్గినా     రసేన సమావేశే
సాధారణమవిరోధోపాయం ప్రతిపాద్యేదానీం  విరోధివిషయమేవ తం ప్రతిపాద -
యితుమిదముచ్యతే —

విరుద్ధైకాశ్రయో   యస్తు విరోధీ స్థాయినో  భవేత్ ।
స విభిన్నాశ్రయః  కార్యస్తస్య పోషేఽప్యదోషతా ॥౨౫॥
ఏకాధికరణ్యవిరోధీ నైరన్తర్యవిరోధీ   చేతి ద్వివిధో విరోధీ ।
తత్ర ప్రబన్ధస్థేన    స్థాయినాఙ్గినా   రసేనౌచిత్యాపేక్షయా విరుద్ధైకాశ్రయో 
యో విరోధీ యథా వీరేణ భయానకః స విభిన్నాశ్రయః  కార్యః । తస్య
వీరస్య య ఆశ్రయః  కథానాయకస్తద్విపక్షవిషయే సన్నివేశయితవ్యః ।
తథా సతి చ తస్య విరోధినోఽపి యః పరిపోషః స నిర్దోషః  । విపక్ష-
విషయే హి భయాతిశయవర్ణనే  నాయకస్య నయపరాక్రమాదిసమ్పత్సుతరాము -

ద్ద్యోతితా  భవతి । ఏతచ్చ మదీయేఽర్జునచరితేఽర్జునస్య   పాతాలావతరణ-

ప్రసఙ్గే  వైశద్యేన  ప్రదర్శితమ్  ।
ఏవమైకాధికరణ్యవిరోధినః  ప్రబన్ధస్థేన    స్థాయినా  రసేనాఙ్గభావ -
గమనే నిర్విరోధత్వం యథా తథా తద్దర్శితమ్  । ద్వితీయస్య తు తత్ప్రతిపాద-
యితుముచ్యతే —

ఏకాశ్రయత్వే  నిర్దోషో  నైరన్తర్యే   విరోధవాన్ ।
రసాన్తరవ్యవధినా రసో వ్యఙ్గ్యః  సుమేధసా ॥౨౬॥
యః పునరేకాధికరణత్వే నిర్విరోధో నైరన్తర్యే   తు విరోధీ స రసాన్త-
రవ్యవధానేన ప్రబన్ధే  నివేశయితవ్యః ।యథా శాన్తశ‍ృఙ్గారౌ  నాగానన్దే
నివేశితౌ ।
శాన్తశ్చ తృష్ణాక్షయసుఖస్య  యః పరిపోషస్తల్లక్షణో  రసః ప్రతీయత

dhvanyaloka3.pdf 23



ధ్వన్యలోక ౩

ఏవ । తథా చోక్తమ్ —

యచ్చ కామసుఖం లోకే యచ్చ దివ్యం మహత్సుఖమ్ ।
తృష్ణాక్షయసుఖస్యైతే   నార్హతః  షోడశీం కలామ్ ॥
యది నామ సర్వజనానుభవగోచరతా తస్య నాస్తి నైతావతాసా -

వలోకసామాన్యమహానుభావచిత్తవృత్తివిశేషః  ప్రతిక్షేప్తుం  శక్యః । న చ
వీరే తస్యాన్తర్భావః కర్తుం యుక్తః । తస్యాభిమానమయత్వేన వ్యవస్థాపనాత్  ।
అస్య చాహఙ్కారప్రశమైకరూపతయా   స్థితేః  । తయోశ్చైవంవిధవిశేషసద్భావేఽపి
యద్యైక్యం  పరికల్ప్యతే తద్వీరరౌద్రయోరపి  తథా ప్రసఙ్గః   । దయావీరాదీనాం
చ చిత్తవృత్తివిశేషాణాం  సర్వాకారమహఙ్కారరహితత్వేన శాన్తరసప్రభేదత్వమ్ ,

ఇతరథా తు వీరప్రభేదత్వమితి  వ్యవస్థాప్యమానే  న కశ్చిద్విరోధః ।
తదేవమస్తి శాన్తో రసః । తస్య చావిరుద్ధరసవ్యవధానేన  ప్రబన్ధే  విరోధి-
రససమావేశే సత్యపి నిర్విరోధత్వమ్ ।యథా ప్రదర్శితే  విషయే ।
ఏతదేవ స్థిరీకర్తుమిదముచ్యతే  —

రసాన్తరాన్తరితయోరేకవాక్యస్థయోరపి  ।
నివర్తతే హి రసయోః సమావేశే విరోధితా ॥౨౭॥
రసాన్తరవ్యవహితయోరేకప్రబన్ధస్థయోర్విరోధితా    నివర్తత ఇత్యత్ర న
కాచిద్భ్రాన్తిః  ।యస్మాదేకవాక్యస్థయోరపి  రసయోరుక్తయా నీత్యా
విరుద్ధతా  నివర్తతే ।యథా —

భూరేణుదిగ్ధాన్నవపారిజాతమాలారజోవాసితబాహుమధ్యాః  ।
గాఢం శివాభిః పరిరభ్యమాణాన్సురాఙ్గనాశ్లిష్టభుజాన్తరాలాః    ॥
సశోణితైః  క్రవ్యభుజాం  స్ఫురద్భిః పక్షైః ఖగానాముపవీజ్యమానాన్ ।
సంవీజితాశ్చన్దనవారిసేకైః   సుగన్ధిభిః  కల్పలతాదుకూలైః  ॥
విమానపర్యఙ్కతలే నిషణ్ణాః  కుతూహలావిష్టతయా  తదానీమ్ ।
నిర్దిశ్యమానాంల్లలనాఙ్గులీభిర్వీరాః    స్వదేహాన్ పతితానపశ్యన్ ॥
ఇత్యాదౌ । అత్ర హి శ‍ృఙ్గారబీభత్సయోస్తదఙ్గయోర్వా   వీరరసవ్యవధానేన
సమావేశో న విరోధీ ।
విరోధమవిరోధం చ సర్వత్రేత్థం   నిరూపయేత్ ।
విశేషతస్తు శ‍ృఙ్గారే  సుకుమారతమా హ్యసౌ ॥౨౮॥

యథోక్తలక్షణానుసారేణ విరోధావిరోధౌ సర్వేషు రసేషు ప్రబన్ధేఽన్యత్ర 
చ నిరూపయేత్సహృదయః; విశేషతస్తు శ‍ృఙ్గారే  । స హి రతిపరిపోషాత్మకత్వాద్
రతేశ్చ స్వల్పేనాపి నిమిత్తేన భఙ్గసమ్భవాత్సుకుమారతమః  సర్వేభ్యో రసేభ్యో
మనాగపి విరోధిసమావేశం న సహతే ।
అవధానాతిశయవాన్ రసే తత్రైవ  సత్కవిః ।
భవేత్తస్మిన్ ప్రమాదో  హి ఝటిత్యేవోపలక్ష్యతే ॥౨౯॥
తత్రైవ  చ రసే సర్వేభ్యోఽపి రసేభ్యః సౌకుమార్యాతిశయయోగిని
కవిరవధానవాన్ ప్రయత్నవాన్  స్యాత్ । తత్ర హి ప్రమాద్యతస్తస్య  సహృదయమధ్యే
క్షిప్రమేవావజ్ఞానవిషయతా   భవతి । శ‍ృఙ్గారరసో  హి సంసారిణాం నియమేనా-

నుభవవిషయత్వాత్ సర్వరసేభ్యః కమనీయతయా ప్రధానభూతః  ।
ఏవం చ సతి —

వినేయానున్ముఖీకర్తుం కావ్యశోభార్థమేవ  వా ।
తద్విరుద్ధరసస్పర్శస్తదఙ్గానాం   న దుష్యతి ॥ ౩౦॥
శ‍ృఙ్గారవిరుద్ధరసస్పర్శః   శ‍ృఙ్గారాఙ్గానాం   యః స న కేవలమవిరోధలక్ష-
ణయోగే సతి న దుష్యతియావద్వినేయానున్ముఖీకర్తుం కావ్యశోభార్థమేవ  వా
క్రియమాణో  న దుష్యతి । శ‍ృఙ్గారరసాఙ్గైరున్ముఖీకృతాః   సన్తో హి వినేయాః
సుఖం వినయోపదేశాన్ గృహ్ణన్తి   । సదాచారోపదేశరూపా హి నాటకాదిగోష్ఠీ
వినేయజనహితార్థమేవ  మునిభిరవతారితా ।
కిం చ శ‍ృఙ్గారస్య  సకలజనమనోహరాభిరామత్వాత్తదఙ్గసమావేశః
కావ్యే శోభాతిశయం పుష్యతీత్యనేనాపి ప్రకారేణ  విరోధిని రసే శ‍ృఙ్గారా -

ఙ్గసమావేశో  న విరోధీ । తతశ్చ —

సత్యం మనోరమా రామాః సత్యం రమ్యా విభూతయః ।
కిం తు మత్తాఙ్గనాపాఙ్గభఙ్గలోలం    హి జీవితమ్ ॥
ఇత్యాదిషు నాస్తి రసవిరోధదోషః ।
విజ్ఞాయేత్థం   రసాదీనామవిరోధవిరోధయోః ।
విషయం సుకవిః కావ్యం కుర్వన్ముహ్యతి న క్వచిత్ ॥ ౩౧॥
ఇత్థమనేనానన్తరోక్తేన  ప్రకారేణ  రసాదీనాం రసభావతదాభాసానాం
పరస్పరం విరోధస్యావిరోధస్య చ విషయం విజ్ఞాయ  సుకవిః కావ్యవిషయే
ప్రతిభాతిశయయుక్తః  కావ్యం కుర్వన్న క్వచిన్ముహ్యతి ।

ఏవం రసాదిషు విరోధావిరోధనిరూపణస్యోపయోగిత్వం ప్రతిపాద్య
వ్యఞ్జకవాచ్యవాచకనిరూపణస్యాపి  తద్విషయస్య తత్ప్రతిపాద్యతే —

వాచ్యానాం వాచకానాం చ యదౌచిత్యేనయోజనమ్ ।
రసాదివిషయేణైతత్కర్మ  ముఖ్యం మహాకవేః ॥ ౩౨॥
వాచ్యానామితివృత్తవిశేషాణాం వాచకానాం చ తద్విషయాణాం రసాది-
విషయేణౌచిత్యేన యద్యోజనమేతన్మహాకవేర్ముఖ్యం కర్మ । అయమేవ హి మహాక-
వేర్ముఖ్యో వ్యాపారో యద్రసాదీనామేవ  ముఖ్యతయా కావ్యార్థీకృత్య  తద్వ్యక్త్య -
నుగుణత్వేన శబ్దానామర్థానాం   చోపనిబన్ధనమ్  ।
ఏతచ్చ రసాదితాత్పర్యేణ కావ్యనిబన్ధనం  భరతాదావపి సుప్రసిద్ధ  -
మేవేతి ప్రతిపాదయితుమాహ  —

రసాద్యనుగుణత్వేన వ్యవహారోఽర్థశబ్దయోః   ।
ఔచిత్యవాన్యస్తా ఏతా వృత్తయో ద్వివిధాః స్థితాః  ॥ ౩౩॥
వ్యవహారో హి వృత్తిరిత్యుచ్యతే । తత్ర రసానుగుణ ఔచిత్యవాన్
వాచ్యాశ్రయో యో వ్యవహారస్తా ఏతాః కైశిక్యాద్యా  వృత్తయః ।వాచకాశ్రయా -

శ్చోపనాగరికాద్యాః । వృత్తయో హి రసాదితాత్పర్యేణ సంనివేశితాః కామపి
నాట్యస్య కావ్యస్య చ ఛాయామావహన్తి । రసాదయో హి ద్వయోరపి
తయోర్జీవభూతాః  । ఇతివృత్తాది తు శరీరభూతమేవ ।
అత్ర కేచిదాహుః — ॑ గుణగుణివ్యవహారో రసాదీనామితివృత్తాదిభిః
సహయుక్తః, న తు జీవశరీరవ్యవహారః । రసాదిమయం హి వాచ్యం ప్రతిభాసతే
న తు రసాదిభిః పృథగ్భూతమ్ ఇతి । అత్రోచ్యతే  —యది రసాదిమయమేవ
వాచ్యం యథా గౌరత్వమయం శరీరమ్ । ఏవం సతి యథా శరీరే ప్రతిభాసమానే
నియమేనైవ  గౌరత్వం ప్రతిభాసతే  సర్వస్య తథా వాచ్యేన సహైవ  రసాదయోఽపి
సహృదయస్యాసహృదయస్య చ ప్రతిభాసేరన్  । న చైవమ్ ; తథా చైతత్ప్రతిపాది -
తమేవ ప్రథమోద్ద్యోతే   ।
స్యాన్మతమ్ ; రత్నానామివ జాత్యత్వం ప్రతిపత్తృవిశేషతః  సంవేద్యం వాచ్యానాం
రసాదిరూపత్వమితి । నైవమ్  ;యతోయథా జాత్యత్వేన ప్రతిభాసమానే  రత్నే
రత్నస్వరూపానతిరిక్తత్వమేవ తస్య లక్ష్యతే తథా రసాదీనామపి విభావా-

నుభావాదిరూపవాచ్యావ్యతిరిక్తత్వమేవ లక్ష్యేత । న చైవమ్ ; న హి
విభావానుభావవ్యభిచారిణ ఏవ రసా ఇతి కస్యచిదవగమః । అత ఏవ
చ విభావాదిప్రతీత్యవినాభావినీ  రసాదీనాం ప్రతీతిరితి  తత్ప్రతీత్యోః

కార్యకారణభావేన వ్యవస్థానాత్క్రమోఽవశ్యమ్భావీ  । స తు లాఘవాన్న
ప్రకాశ్యతే  ॑ఇత్యలక్ష్యక్రమా  ఏవ సన్తో వ్యఙ్గ్యా  రసాదయః ఇత్యుక్తమ్ ।
నను శబ్ద ఏవ ప్రకరణాద్యవచ్ఛిన్నో  వాచ్యవ్యఙ్గ్యయోః  సమమేవ
ప్రతీతిముపజనయతీతి  కిం తత్ర క్రమకల్పనయా  । న హి శబ్దస్య  వాచ్య-
ప్రతీతిపరామర్శ  ఏవ వ్యఞ్జకత్వే  నిబన్ధనమ్  । తథా హి గీతాదిశబ్దేభ్యో -
ఽపి రసాభివ్యక్తిరస్తి   । న చ తేషామన్తరా వాచ్యపరామర్శః । అత్రాపి
బ్రూమః  — ప్రకరణాద్యవచ్ఛేదేన  వ్యఞ్జకత్వం  శబ్దానామిత్యనుమతమేవైతదస్మా  -
కమ్ । కిం తు తద్వ్యఞ్జకత్వం  తేషాం కదాచిత్స్వరూపవిశేషనిబన్ధనం  కదాచి-
ద్వాచకశక్తినిబన్ధనమ్   । తత్ర యేషాం వాచకశక్తినిబన్ధనం   తేషాం యది
వాచ్యప్రతీతిమన్తరేణైవ   స్వరూపప్రతీత్యా  నిష్పన్నం తద్భవేన్న తర్హి వాచక-
శక్తినిబన్ధనమ్   । అథ తన్నిబన్ధనం  తన్నియమేనైవ  వాచ్యవాచకభావ-
ప్రతీత్యుత్తరకాలత్వం  వ్యఙ్గ్యప్రతీతేః   ప్రాప్తమేవ   ।
స తు క్రమో  యది లాఘవాన్న లక్ష్యతే తత్కిం క్రియతే  ।యది చ
వాచ్యప్రతీతిమన్తరేణైవ   ప్రకరణాద్యవచ్ఛిన్నశబ్దమాత్రసాధ్యా    రసాదిప్రతీతిః
స్యాత్తదనవధారితప్రకరణానాం  వాచ్యవాచకభావే చ స్వయమవ్యుత్పన్నానాం
ప్రతిపత్తౄణాం  కావ్యమాత్రశ్రవణాదేవాసౌ   భవేత్ । సహభావే చ వాచ్యప్రతీతే -
రనుపయోగః, ఉపయోగే వా న సహభావః ।యేషామపి స్వరూపవిశేషప్రతీతి -
నిమిత్తం వ్యఞ్జకత్వం  యథా గీతాదిశబ్దానాం  తేషామపి స్వరూపప్రతీతేర్వ్యఙ్గ్య  -
ప్రతీతేశ్చ  నియమభావీ క్రమః  । తత్తు శబ్దస్య  క్రియాపౌర్వాపర్యమనన్యసాధ్య -
తత్ఫలఘటనాస్వాశుభావినీషు వాచ్యేనావిరోధిన్యభిధేయాన్తరవిలక్షణే
రసాదౌ న ప్రతీయతే  ।
క్వచిత్తు లక్ష్యత ఏవ ।యథానురణనరూపవ్యఙ్గ్యప్రతీతిషు   । తత్రాపి
కథమితి చేదుచ్యతే —అర్థశక్తిమూలానురణనరూపవ్యఙ్గ్యే    ధ్వనౌ తావద-
భిధేయస్య తత్సామర్థ్యాక్షిప్తస్య  చార్థస్యాభిధేయాన్తరవిలక్షణతయాత్యన్త -
విలక్షణే యే ప్రతీతీ  తయోరశక్యనిహ్నవో నిమిత్తనిమిత్తిభావ ఇతి
స్ఫుటమేవ తత్ర పౌర్వాపర్యమ్ ।యథా ప్రథమోద్ద్యోతే   ప్రతీయమానార్థసిద్ధ్యర్థ    -
ముదాహృతాసు గాథాసు । తథావిధే చ విషయే వాచ్యవ్యఙ్గ్యయోరత్యన్త -
విలక్షణత్వాద్యైవ  ఏకస్య ప్రతీతిః  సైవేతరస్యేతి  న శక్యతే వక్తుమ్ ।
శబ్దశక్తిమూలానురణనరూపవ్యఙ్గ్యే    తు ధ్వనౌ —

గావో వః పావనానాం పరమపరిమితాం ప్రీతిముత్పాదయన్తు

ఇత్యాదావర్థద్వయప్రతీతౌ   శాబ్ద్యామర్థద్వయస్యోపమానోపమేయభావప్రతీతి   -
రుపమావాచకపదవిరహే సత్యర్థసామర్థ్యాదాక్షిప్తేతి  , తత్రాపి  సులక్షమభిధేయ-

వ్యఙ్గ్యాలఙ్కారప్రతీత్యోః   పౌర్వాపర్యమ్ ।
పదప్రకాశశబ్దశక్తిమూలానురణనరూపవ్యఙ్గ్యేఽపి     ధ్వనౌ విశేషణపద-
స్యోభయార్థసమ్బన్ధయోగ్యస్య   యోజకం పదమన్తరేణయోజనమశాబ్దమప్యర్థా  -

దవస్థితమిత్యత్రాపి   పూర్వవదభిధేయతత్సామర్థ్యాక్షిప్తాలఙ్కారమాత్రప్రతీత్యోః  
సుస్థితమేవ  పౌర్వాపర్యమ్ । ఆర్థ్యపి  చ ప్రతిపత్తిస్తథావిధే   విషయే
ఉభయార్థసమ్బన్ధయోగ్యశబ్దసామర్థ్యప్రసావితేతి      శబ్దశక్తిమూలా   కల్ప్యతే ।
అవివక్షితవాచ్యస్య తు ధ్వనేః ప్రసిద్ధస్వవిషయవైముఖ్యప్రతీతిపూర్వకమేవార్థా     -

న్తరప్రకాశనమితి  నియమభావీ క్రమః  । తత్రావివక్షితవాచ్యత్వాదేవ
వాచ్యేన సహ వ్యఙ్గ్యస్య  క్రమప్రతీతివిచారో   న కృతః ।
తస్మాదభిధానాభిధేయప్రతీత్యోరివ  వాచ్యవ్యఙ్గ్యప్రతీత్యోర్నిమిత్తని  -
మిత్తిభావాన్నియమభావీ క్రమః  । స తూక్తయుక్త్యా క్వచిల్లక్ష్యతే  క్వచిన్న
లక్ష్యతే ।
తదేవం వ్యఞ్జకముఖేన  ధ్వనిప్రకారేషు  నిరూపితేషు కశ్చిద్బ్రూయాత్ —

కిమిదం వ్యఞ్జకత్వం  నామ వ్యఙ్గ్యార్థప్రకాశనమ్    , న హి వ్యఞ్జకత్వం
వ్యఙ్గ్యత్వం  చార్థస్య  వ్యఞ్జకసిద్ధ్యధీనం   వ్యఙ్గ్యత్వమ్ , వ్యఙ్గ్యాపేక్షయా  చ
వ్యఞ్జకత్వసిద్ధిరిత్యన్యోన్యసంశ్రయాదవ్యవస్థానమ్     । నను వాచ్యవ్యతి-
రిక్తస్య వ్యఙ్గ్యస్య  సిద్ధిః  ప్రాగేవ  ప్రతిపాదితా  తత్సిద్ధ్యధీనా  చ
వ్యఞ్జకసిద్ధిరితి   కః పర్యనుయోగావసరః । సత్యమేవైతత్ ;ప్రాగుక్తయుక్తి -
భిర్వాచ్యవ్యతిరిక్తస్య వస్తునః సిద్ధిః  కృతా, స త్వర్థో వ్యఙ్గ్యతయైవ 
కస్మాద్వ్యపదిశ్యతే యత్ర చ ప్రాధాన్యేనానవస్థానం   తత్ర వాచ్యతయైవాసౌ
వ్యపదేష్టుం  యుక్తః, తత్పరత్వాద్వాక్యస్య । అతశ్చ తత్ప్రకాశినో వాక్యస్య
వాచకత్వమేవ వ్యాపారః । కిం తస్య వ్యాపారాన్తరకల్పనయా ? తస్మా-
త్తాత్పర్యవిషయోయోఽర్థః  స తావన్ముఖ్యతయా వాచ్యః ।యాత్వన్తరా
తథావిధే విషయే వాచ్యాన్తరప్రతీతిః  సా తత్ప్రతీతేరుపాయమాత్రం  పదార్థప్రతీ  -
తిరివ వాక్యార్థప్రతీతేః   ।
అత్రోచ్యతే  —యత్ర శబ్దః  స్వార్థమభిదధానోఽర్థాన్తరమవగమయతి    తత్ర
యత్తస్య స్వార్థాభిధాయిత్వం  యచ్చ తదర్థాన్తరావగమహేతుత్వం   తయోరవిశేషో
విశేషో వా । న తావదవిశేషః;యస్మాత్తౌ ద్వౌ వ్యాపారౌ భిన్నవిషయౌ

భిన్నరూపౌ చ ప్రతీయేతే  ఏవ । తథాహి వాచకత్వలక్షణో వ్యాపారః
శబ్దస్య  స్వార్థవిషయః  గమకత్వలక్షణస్త్వర్థాన్తరవిషయః   । న చ
స్వపరవ్యవహారో వాచ్యవ్యఙ్గ్యయోరపహ్నోతుం  శక్యః, ఏకస్య సమ్బన్ధిత్వేన
ప్రతీతేరపరస్య  సమ్బన్ధిసమ్బన్ధిత్వేన   ।వాచ్యో హ్యర్థః  సాక్షాచ్ఛబ్దస్య
సమ్బన్ధీ తదితరస్త్వభిధేయసామర్థ్యాక్షిప్తః  సమ్బన్ధిసమ్బన్ధీ  ।యది
చ స్వసమ్బన్ధిత్వం  సాక్షాత్తస్య స్యాత్తదార్థాన్తరత్వవ్యవహార   ఏవ న స్యాత్ ।
తస్మాద్విషయభేదస్తావత్తయోర్వ్యాపారయోః సుప్రసిద్ధః   ।రూపభేదోఽపి ప్రసిద్ధ
ఏవ । న హి యైవాభిధానశక్తిః  సైవావగమనశక్తిః  । అవాచకస్యాపి
గీతశబ్దాదే  రసాదిలక్షణార్థావగమదర్శనాత్  । అశబ్దస్యాపి  చేష్టాదేరర్థ  -
విశేషప్రకాశనప్రసిద్ధేః    । తథా హి ॑వ్రీడాయోగాన్నతవదనయా  ఇత్యాదిశ్లోకే
చేష్టావిశేషః  సుకవినార్థప్రకాశనహేతుః   ప్రదర్శిత  ఏవ । తస్మాద్భిన్నవిషయ-

త్వాద్భిన్నరూపత్వాచ్చ స్వార్థాభిధాయిత్వమర్థాన్తరావగమహేతుత్వం    చ శబ్దస్య
యత్తయోః స్పష్ట ఏవ భేదః । విశేషశ్చేన్న తర్హీదానీమవగమనస్యాభిధేయసా -

మర్థ్యాక్షిప్తస్యార్థాన్తరస్య    వాచ్యత్వవ్యపదేశ్యతా । శబ్దవ్యాపారగోచరత్వం
తు తస్యాస్మాభిరిష్యత ఏవ, తత్తు వ్యఙ్గ్యత్వేనైవ   న వాచ్యత్వేన । ప్రసిద్ధా  -

భిధానాన్తరసమ్బన్ధయోగ్యత్వేన  చ తస్యార్థాన్తరస్య   ప్రతీతేః  శబ్దాన్త  -
రేణ స్వార్థాభిధాయినా  యద్విషయీకరణం తత్ర ప్రకాశనోక్తిరేవ  యుక్తా ।
న చ పదార్థవాక్యార్థన్యాయో   వాచ్యవ్యఙ్గ్యయోః  ।యతః పదార్థప్రతీ  -
తిరసత్యైవేతి  కైశ్చిద్విద్వద్భిరాస్థితమ్   ।యైరప్యసత్యత్వమస్యా  నాభ్యుపేయతే
తైర్వాక్యార్థపదార్థయోర్ఘటతదుపాదానకారణన్యాయోఽభ్యుపగన్తవ్యః     ।యథాహి
ఘటే నిష్పన్నే తదుపాదానకారణానాం న పృథగుపలమ్భస్తథైవ  వాక్యే తదర్థే
వా ప్రతీతే  పదతదర్థానాం  తేషాం తదా విభక్తతయోపలమ్భే వాక్యార్థబుద్ధిరేవ 
దూరీభవేత్। న త్వేష వాచ్యవ్యఙ్గ్యయోర్న్యాయః , న హి వ్యఙ్గ్యే  ప్రతీయమానే
వాచ్యబుద్ధిర్దూరీభవతి  ,వాచ్యావభాసావినాభావేన తస్య ప్రకాశనాత్  ।
తస్మాద్ ఘటప్రదీపన్యాయస్తయోః ,యథైవ  హి ప్రదీపద్వారేణ  ఘటప్రతీతావుత్పన్నా -
యాం న ప్రదీపప్రకాశో   నివర్తతే తద్వ్యఙ్గ్యప్రతీతౌ   వాచ్యావభాసః ।యత్తు
ప్రథమోద్ద్యోతే   ॑యథా పదార్థద్వారేణ  ఇత్యాద్యుక్తం తదుపాయత్వమాత్రాత్సామ్య -
వివక్షయా ।
నన్వేవం యుగపదర్థద్వయయోగిత్వం  వాక్యస్య ప్రాప్తం   తద్భావే చ తస్య వా-

క్యతైవ  విఘటతే, తస్యా ఐకార్థ్యలక్షణత్వాత్  ; నైష  దోషః ;గుణప్రధానభా -

వేన తయోర్వ్యవస్థానాత్  । వ్యఙ్గ్యస్య  హి క్వచిత్ప్రాధాన్యం వాచ్యస్యోపస-
ర్జనభావః  క్వచిద్వాచ్యస్య ప్రాధాన్యమపరస్య  గుణభావః । తత్ర వ్యఙ్గ్యప్రా  -

ధాన్యే ధ్వనిరిత్యుక్తమేవ ;వాచ్యప్రాధాన్యే  తు ప్రకారాన్తరం  నిర్దేక్ష్యతే  ।
తస్మాత్ స్థితమేతత్  — వ్యఙ్గ్యపరత్వేఽపి  కావ్యస్య న వ్యఙ్గ్యస్యాభిధే -
యత్వమపి తు వ్యఙ్గ్యత్వమేవ  ।
కిం చ వ్యఙ్గ్యస్య  ప్రాధాన్యేనావివక్షాయాం  వాచ్యత్వం తావద్భవద్భిర్నా-
భ్యుపగన్తవ్యమతత్పరత్వాచ్ఛబ్దస్య  । తదస్తి తావద్వ్యఙ్గ్యః  శబ్దానాం  కశ్చి-
ద్విషయ ఇతి ।యత్రాపి  తస్య ప్రాధాన్యం  తత్రాపి  కిమితి తస్య స్వరూపమ-

పహ్నూయతే । ఏవం తావద్వాచకత్వాదన్యదేవ వ్యఞ్జకత్వమ్  ; ఇతశ్చ వాచకత్వా-
ద్వ్యఞ్జకత్వస్యాన్యత్వం  యద్వాచకత్వం శబ్దైకాశ్రయమితరత్తు   శబ్దాశ్రయమర్థాశ్రయం   
చ శబ్దార్థయోర్ద్వయోరపి    వ్యఞ్జకత్వస్య  ప్రతిపాదితత్వాత్  ।
గుణవృత్తిస్తూపచారేణ లక్షణయా చోభయాశ్రయాపి  భవతి । కిన్తు
తతోఽపి వ్యఞ్జకత్వం  స్వరూపతో విషయతశ్చ భిద్యతే ।రూపభేదస్తావదయమ్ –

యదముఖ్యతయా వ్యాపారో గుణవృత్తిః ప్రసిద్ధా  । వ్యఞ్జకత్వం  తు ముఖ్యతయైవ
శబ్దస్య  వ్యాపారః । న హ్యర్థాద్వ్యఙ్గ్యత్రయప్రతీతిర్యా     తస్యా అముఖ్యత్వం
మనాగపి లక్ష్యతే ।
అయం చాన్యః స్వరూపభేదః —యద్గుణవృత్తిరముఖ్యత్వేన  వ్యవస్థితం  వాచ-
కత్వమేవోచ్యతే । వ్యఞ్జకత్వం  తు వాచకత్వాదత్యన్తం విభిన్నమేవ । ఏతచ్చ
ప్రతిపాదితమ్  । అయం చాపరో రూపభేదో యద్గుణవృత్తౌ  యదార్థోఽర్థాన్తరముపల   -
క్షయతి తదోపలక్షణీయార్థాత్మనా  పరిణత ఏవాసౌ సమ్పద్యతే ।యథా ॑ గఙ్గా -

యాంఘోషః ॑ ఇత్యాదౌ । వ్యఞ్జకత్వమార్గే  తు యదార్థోఽర్థాన్తరం    ద్యోతయతి తదా
స్వరూపం ప్రకాశయన్నేవాసావన్యస్య  ప్రకాశకః  ప్రతీయతే  ప్రదీపవత్  ।యథా —

॑లీలాకమలపత్రాణి  గణయామాస పార్వతీ ఇత్యాదౌ ।యది చ యత్రాతి -
రస్కృతస్వప్రతీతిరర్థోఽర్థాన్తరం     లక్షయతి తత్ర లక్షణావ్యవహారః క్రియతే , త-
దేవం సతి లక్షణైవ  ముఖ్యః శబ్దవ్యాపార  ఇతి ప్రాప్తమ్   ।యస్మాత్ప్రాయేణ
వాక్యానాం వాచ్యవ్యతిరిక్తతాత్పర్యవిషయార్థావభాసిత్వమ్  ।
నను త్వత్పక్షేఽపి యదార్థో వ్యఙ్గ్యత్రయం   ప్రకాశయతి  తదా శబ్దస్య
కీదృశో వ్యాపారః । ఉచ్యతే — ప్రకరణాద్యవచ్ఛిన్నశబ్దవశేనైవార్థస్య     తథా-

విధం వ్యఞ్జకత్వమితి  శబ్దస్య  తత్రోపయోగః  కథమపహ్నూయతే । విషయభేదోఽపి
గుణవృత్తివ్యఞ్జకత్వయోః  స్పష్ట ఏవ ।యతో వ్యఞ్జకత్వస్య  రసాదయోఽల
ఙ్కారవిశేషా వ్యఙ్గ్యరూపావచ్ఛిన్నం  వస్తు చేతి త్రయం  విషయః । తత్ర రసాది-
ప్రతీతిర్గుణవృత్తిరితి   న కేనచిదుచ్యతే న చ శక్యతే వక్తుమ్ । వ్యఙ్గ్యా -
లఙ్కారప్రతీతిరపి  తథైవ  । వస్తుచారుత్వప్రతీతయే  స్వశబ్దానభిధేయత్వేన
యత్ప్రతిపిపాదయితుమిష్యతే తద్వ్యఙ్గ్యమ్  । తచ్చ న సర్వం గుణవృత్తేర్విషయః
ప్రసిద్ధ్యనురోధాభ్యామపి   గౌణానాం శబ్దానాం  ప్రయోగదర్శనాత్  । తథోక్తం
ప్రాక్  ।యదపి చ గుణవృత్తేర్విషయస్తదపి చ వ్యఞ్జకత్వానుప్రవేశేన   । తస్మా-
ద్గుణవృత్తేరపి  వ్యఞ్జకత్వస్యాత్యన్తవిలక్షణత్వమ్  ।వాచకత్వగుణవృత్తివి-
లక్షణస్యాపి చ తస్య తదుభయాశ్రయత్వేన  వ్యవస్థానమ్  ।
వ్యఞ్జకత్వం  హి క్వచిద్వాచకత్వాశ్రయేణ  వ్యవతిష్ఠతే ,యథా వివక్షితా-

న్యపరవాచ్యే ధ్వనౌ । క్వచిత్తు గుణవృత్త్యాశ్రయేణ  యథా అవివక్షితవాచ్యే
ధ్వనౌ । తదుభయాశ్రయత్వప్రతిపాదనాయైవ    చ ధ్వనేః ప్రథమతరం  ద్వౌ ప్రభేదావుప -
న్యస్తౌ । తదుభయాశ్రితత్వాచ్చ  తదేకరూపత్వం తస్య న శక్యతే వక్తుమ్ ।
యస్మాన్న తద్వాచకత్వైకరూపమేవ , క్వచిల్లక్షణాశ్రయేణ   వృత్తేః । న చ లక్షణై -
కరూపమేవాన్యత్ర వాచకత్వాశ్రయేణ  వ్యవస్థానాత్  । న చోభయధర్మత్వేనైవ
తదేకైకరూపం  న భవతి ।యావద్వాచకత్వలక్షణాదిరూపరహితశబ్దధర్మత్వేనా -

పి । తథాహి గీతధ్వనీనామపి వ్యఞ్జకత్వమస్తి  రసాదివిషయమ్ । న చ
తేషాం వాచకత్వం లక్షణా వా కథఞ్చిల్లక్ష్యతే  । శబ్దాదన్యత్రాపి   విషయే వ్య-
ఞ్జకత్వస్య  దర్శనాద్వాచకత్వాదిశబ్దధర్మప్రకారత్వమయుక్తం   వక్తుమ్ ।యది చ
వాచకత్వలక్షణాదీనాం శబ్దప్రకారాణాం   ప్రసిద్ధప్రకారవిలక్షణత్వేఽపి    వ్యఞ్జ -

కత్వం ప్రకారత్వేన  పరికల్ప్యతే తచ్ఛబ్దస్యైవ   ప్రకారత్వేన  కస్మాన్న పరిక-
ల్ప్యతే । తదేవం శాబ్దే వ్యవహారే త్రయః  ప్రకారాః  —వాచకత్వం గుణవృత్తిర్వ్య-
ఞ్జకత్వం  చ । తత్ర వ్యఞ్జకత్వే  యదా వ్యఙ్గ్యప్రాధాన్యం   తదా ధ్వనిః, తస్య
చావివక్షితవాచ్యో వివక్షితాన్యపరవాచ్యశ్చేతి ద్వౌ ప్రభేదావనుక్రాన్తౌ 
ప్రథమతరం  తౌ సవిస్తరం నిర్ణీతౌ  ।
అన్యో బ్రూయాత్  — నను వివక్షితాన్యపరవాచ్యే ధ్వనౌ గుణవృత్తితా
నాస్తీతి యదుచ్యతే తద్యుక్తమ్ ।యస్మాద్వాచ్యవాచకప్రతీతిపూర్వికా  యత్రార్థా  -

న్తరప్రతిపత్తిస్తత్ర   కథం గుణవృత్తివ్యవహారః, న హి గుణవృత్తౌ యదా నిమి-

త్తేన కేనచిద్విషయాన్తరే శబ్ద ఆరోప్యతే అత్యన్తతిరస్కృతస్వార్థః  యథా –

॑అగ్నిర్మాణవకః ఇత్యాదౌ,యదా వా స్వార్థమంశేనాపరిత్యజంస్తత్సమ్బన్ధద్వా  -
రేణ విషయాన్తరమాక్రామతి ,యథా ॑ గఙ్గాయాం  ఘోషః ॑ ఇత్యాదౌ । తదావి-
వక్షితవాచ్యత్వముపపద్యతే । అత ఏవ చ వివక్షితాన్యపరవాచ్యే ధ్వనౌ వా-

చ్యవాచకయోర్ద్వయోరపి  స్వరూపప్రతీతిరర్థావగమనం   చ దృశ్యత ఇతి వ్యఞ్జ -

కత్వవ్యవహారోయుక్త్యనురోధీ । స్వరూపం ప్రకాశయన్నేవ  పరావభాసకో వ్య-
ఞ్జక  ఇత్యుచ్యతే, తథావిధే విషయే వాచకత్వస్యైవ  వ్యఞ్జకత్వమితి  గుణ-

వృత్తివ్యవహారో నియమేనైవ  న శక్యతే కర్తుమ్ ।
అవివక్షితవాచ్యస్తు ధ్వనిర్గుణవృత్తేః  కథం భిద్యతే । తస్య
ప్రభేదద్వయే  గుణవృత్తిప్రభేదద్వయరూపతా  లక్ష్యత ఏవ యతః । అయమపి
న దోషః ।యస్మాదవివక్షితవాచ్యో ధ్వనిర్గుణవృత్తిమార్గాశ్రయోఽపి  
భవతి న తు గుణవృత్తిరూప ఏవ ।గుణవృత్తిర్హి వ్యఞ్జకత్వశూన్యాపి
దృశ్యతే । వ్యఞ్జకత్వం  చ యథోక్తచారుత్వహేతుం వ్యఙ్గ్యం  వినా న
వ్యవతిష్ఠతే  ।గుణవృత్తిస్తు వాచ్యధర్మాశ్రయేణైవ   వ్యఙ్గ్యమాత్రాశ్రయేణ    చాభే-
దోపచారరూపా సమ్భవతి,యథా — తీక్ష్ణత్వాదగ్నిర్మాణవకః ,ఆహ్లాద -
కత్వాచ్చన్ద్ర  ఏవాస్యా ముఖమిత్యాదౌ ।యథా చ ॑ప్రియే  జనే నాస్తి పున-
రుక్తమ్ ఇత్యాదౌ ।యాపి లక్షణరూపగుణవృత్తిః సాప్యుపలక్షణీయార్థసంబ -
న్ధమాత్రాశ్రయేణ    చారురూపవ్యఙ్గ్యప్రతీతిం   వినాపి సమ్భవత్యేవ,యథా —

మఞ్చాః క్రోశన్తీత్యాదౌ   విషయే ।
యత్ర తు సా చారురూపవ్యఙ్గ్యప్రతీతిహేతుస్తత్రాపి    వ్యఞ్జకత్వానుప్రవేశే  -
నైవ  వాచకత్వవత్ । అసమ్భవినా చార్థేన  యత్ర వ్యవహారః,యథా —

॑సువర్ణపుష్పాం  పృథివీమ్ ఇత్యాదౌ తత్ర చారురూపవ్యఙ్గ్యప్రతీతిరేవ   ప్రయోజి -
కేతి తథావిధేఽపి విషయే గుణవృత్తౌ సత్యామపి ధ్వనివ్యవహార ఏవ
యుక్త్యనురోధీ । తస్మాదవివక్షితవాచ్యే ధ్వనౌ ద్వయోరపి ప్రభేదయోర్వ్యఞ్జ  -

కత్వవిశేషావిశిష్టా గుణవృత్తిర్న తు తదేకరూపా సహృదయహృదయాహ్లాదినీ
ప్రతీయమానా  ప్రతీతిహేతుత్వాద్విషయాన్తరే  తద్రూపశూన్యాయా  దర్శనాత్ । ఏతచ్చ
సర్వం ప్రాక్సూచితమపి  స్ఫుటతరప్రతీతయే  పునరుక్తమ్ ।
అపి చ వ్యఞ్జకత్వలక్షణో  యః శబ్దార్థయోర్ధర్మః    స ప్రసిద్ధసమ్బ  -
న్ధానురోధీతి  న కస్యచిద్విమతివిషయతామర్హతి  । శబ్దార్థయోర్హి   ప్రసిద్ధో
యః సమ్బన్ధో వాచ్యవాచకభావాఖ్యస్తమనురున్ధాన  ఏవ వ్యఞ్జకత్వలక్షణో

వ్యాపారః సామగ్ర్యన్తరసమ్బన్ధాదౌపాధికః    ప్రవర్తతే   । అత ఏవ వాచక-
త్వాత్తస్య విశేషః ।వాచకత్వం హి శబ్దవిశేషస్య  నియత ఆత్మా వ్యు-
త్పత్తికాలాదారభ్య తదవినాభావేన తస్య ప్రసిద్ధత్వాత్   । స త్వనియతః,
ఔపాధికత్వాత్ । ప్రకరణాద్యవచ్ఛేదేన  తస్య ప్రతీతేరితరథా  త్వప్రతీతేః  ।
నను యద్యనియతస్తత్కిం తస్య స్వరూపపరీక్షయా । నైష  దోషః ;యతః
శబ్దాత్మని  తస్యానియతత్వమ్, న తు స్వే విషయే వ్యఙ్గ్యలక్షణే  । లిఙ్గ -
త్వన్యాయశ్చాస్య వ్యఞ్జకభావస్య  లక్ష్యతే,యథా లిఙ్గత్వమాశ్రయేష్వనియతా  -

వభాసమ్, ఇచ్ఛాధీనత్వాత్ ; స్వవిషయావ్యభిచారి చ । తథైవేదం  యథా
దర్శితం వ్యఞ్జకత్వమ్  । శబ్దాత్మన్యనియతత్వాదేవ  చ తస్య వాచకత్వప్ర -
కారతా న శక్యా కల్పయితుమ్ ।యది హి వాచకత్వప్రకారతా  తస్య
భవేత్తచ్ఛబ్దాత్మని  నియతతాపి స్యాద్వాచకత్వవత్ । స చ తథావిధ
ఔపాధికో ధర్మః శబ్దానామౌత్పత్తికశబ్దార్థసమ్బన్ధవాదినా     వాక్యతత్త్వ-
విదా పౌరుషాపౌరుషేయయోర్వాక్యయోర్విశేషమభిదధతా నియమేనాభ్యుపగన్తవ్యః,
తదనభ్యుపగమే హి తస్య శబ్దార్థసమ్బన్ధనిత్యత్వే    సత్యప్యపౌరుషేయపౌరుషే-
యయోర్వాక్యయోరర్థప్రతిపాదనే   నిర్విశేషత్వం స్యాత్ । తదభ్యుపగమే తు పౌరు-

షేయాణాం వాక్యానాం పురుషేచ్ఛానువిధానసమారోపితౌపాధికవ్యాపారాన్తరాణాం
సత్యపి స్వాభిధేయసమ్బన్ధాపరిత్యాగే  మిథ్యార్థతాపి  భవేత్ ।
దృశ్యతే హి భావానామపరిత్యక్తస్వస్వభావానామపి  సామగ్ర్యన్తర  -
సమ్పాతసమ్పాదితౌపాధికవ్యాపారాన్తరాణాం విరుద్ధక్రియత్వమ్   । తథా హి –

హిమమయూఖప్రభృతీనాం  నిర్వాపితసకలజీవలోకం శీతలత్వముద్వహతామేవ
ప్రియావిరహదహనదహ్యమానమానసైర్జనైరాలోక్యమానానాం     సతాం సన్తాపకారిత్వం
ప్రసిద్ధమేవ   । తస్మాత్పౌరుషేయాణాం వాక్యానాం సత్యపి నైసర్గికేఽర్థసమ్బన్ధే  
మిథ్యార్థత్వం  సమర్థయితుమిచ్ఛతా  వాచకత్వవ్యతిరిక్తం కించిద్రూపమౌపాధికం
వ్యక్తమేవాభిధానీయమ్  । తచ్చ వ్యఞ్జకత్వాదృతే  నాన్యత్ । వ్యఙ్గ్యప్రకాశనం 
హి వ్యఞ్జకత్వమ్  ।పౌరుషేయాణి చ వాక్యాని ప్రాధాన్యేన  పురుషాభిప్రాయ -

మేవ ప్రకాశయన్తి  । స చ వ్యఙ్గ్య  ఏవ న త్వభిధేయః, తేన సహాభిధాన-
స్య వాచ్యవాచకభావలక్షణసమ్బన్ధాభావాత్  । నన్వనేన న్యాయేన సర్వేషా-

మేవ లౌకికానాం వాక్యానాం ధ్వనివ్యవహారః ప్రసక్తః   । సర్వేషామప్యనేన
న్యాయేన వ్యఞ్జకత్వాత్  । సత్యమేతత్; కిం తు వక్త్రభిప్రాయప్రకాశనేన  
యద్ వ్యఞ్జకత్వం  తత్సర్వేషామేవ లౌకికానాం వాక్యానామవిశిష్టమ్  । తత్తు
వాచకత్వాన్న భిద్యతే వ్యఙ్గ్యమ్  హి తత్ర నాన్తరీయకతయా వ్యవస్థితమ్  ।

న తు వివక్షితత్వేన ।యస్య తు వివక్షితత్వేన వ్యఙ్గ్యస్య  స్థితిః
తద్వ్యఞ్జకత్వం  ధ్వనివ్యవహారస్య ప్రయోజకమ్  ।
యత్త్వభిప్రాయవిశేషరూపం  వ్యఙ్గ్యం  శబ్దార్థాభ్యాం   ప్రకాశతే  తద్భవతి
వివక్షితం తాత్పర్యేణ ప్రకాశ్యమానం  సత్ । కిన్తు తదేవ కేవలమపరిమితవి-
షయస్య ధ్వనివ్యవహారస్య న ప్రయోజకమవ్యాపకత్వాత్  । తథా దర్శితభేద-
త్రయరూపం  తాత్పర్యేణ ద్యోత్యమానమభిప్రాయరూపమనభిప్రాయరూపం   చ సర్వమేవ
ధ్వనివ్యవహారస్య ప్రయోజకమితి  యథోక్తవ్యఞ్జక్త్వవిశేషే   ధ్వనిలక్షణే
నాతివ్యాప్తిర్న చావ్యాప్తిః । తస్మాద్వాక్యతత్త్వవిదాం మతేన తావద్వ్యఞ్జక -
త్వలక్షణః శాబ్దో వ్యాపారో న విరోధీ ప్రత్యుతానుగుణ  ఏవ లక్ష్యతే ।
పరినిశ్చితనిరపభ్రంశశబ్దబ్రహ్మణాం    విపశ్చితాం మతమాశ్రిత్యైవ   ప్రవృత్తోఽయం
ధ్వనివ్యవహార ఇతి తైః  సహ కిం విరోధావిరోధౌ చిన్త్యేతే । కృత్రిమ -

శబ్దార్థసమ్బన్ధవాదినాం    తుయుక్తివిదామనుభవసిద్ధ ఏవాయం వ్యఞ్జకభావః
శబ్దానామర్థాన్తరాణామివావిరోధశ్చేతి    న ప్రతిక్షేప్యపదవీమవతరతి  ।
వాచకత్వే హి తార్కికాణాం విప్రతిపత్తయః  ప్రవర్తన్తామ్  , కిమిదం స్వా-
భావికం శబ్దానామాహోస్విత్సామయికమిత్యాద్యాః  । వ్యఞ్జకత్వే  తు తత్పృ-
ష్ఠభావిని  భావాన్తరసాధారణే లోకప్రసిద్ధ  ఏవానుగమ్యమానే కో విమ-

తీనామవసరః । అలౌకికే హ్యర్థే తార్కికాణాం విమతయో నిఖిలాః ప్రవ -
ర్తన్తే  న తు లౌకికే । న హి నీలమధురాదిష్వశేషలోకేన్ద్రియగోచరే
బాధారహితే తత్త్వే పరస్పరం విప్రతిపన్నా  దృశ్యన్తే  । న హి బాధారహితం
నీలం నీలమితి బ్రువన్నపరేణ  ప్రతిషిధ్యతే  నైతన్నీలం  పీతమేతదితి ।
తథైవ  వ్యఞ్జకత్వం  వాచకానాం శబ్దానామవాచకానాం  చ గీతధ్వనీనామ-

శబ్దరూపాణాం  చ చేష్టాదీనాం  యత్సర్వేషామనుభవసిద్ధమేవ  తత్కేనాపహ్నూయతే ।
అశబ్దమర్థం   రమణీయం హి సూచయన్తో వ్యాహారాస్తథా వ్యాపారా నిబద్ధా -

శ్చానిబద్ధాశ్చ  విదగ్ధపరిషత్సు  వివిధా విభావ్యన్తే ।తానుపహాస్యతా-

మాత్మనః పరిహరన్ కోఽతిసన్దధీత  సచేతాః ।బ్రూయాత్ ,అస్త్యతిసన్ధా -

నావసరః వ్యఞ్జకత్వం  శబ్దానాం  గమకత్వం తచ్చ లిఙ్గత్వమతశ్చ  వ్యఙ్గ్య -
ప్రతీతిర్లిఙ్గిప్రతీతిరేవేతి     లిఙ్గిలిఙ్గభావ   ఏవ తేషాం వ్యఙ్గ్యవ్యఞ్జకభావో 
నాపరః కశ్చిత్ । అతశ్చైతదవశ్యమేవ  బోద్ధవ్యం  యస్మాద్వక్త్రభిప్రాయాపేక్షయా 
వ్యఞ్జకత్వమిదానీమేవ  త్వయా ప్రతిపాదితం  వక్త్రభిప్రాయశ్చానుమేయరూప   ఏవ ।
అత్రోచ్యతే  — నన్వేవమపి యది నామ స్యాత్తత్కిం నశ్ఛిన్నమ్ ।వాచ-

కత్వగుణవృత్తివ్యతిరిక్తో వ్యఞ్జకత్వలక్షణః  శబ్దవ్యాపారోఽస్తీత్యస్మా -
భిరభ్యుపగతమ్ । తస్య చైవమపి  న కాచిత్ క్షతిః । తద్ధి వ్యఞ్జకత్వం
లిఙ్గత్వమస్తు  అన్యద్వా । సర్వథా ప్రసిద్ధశాబ్దప్రకారవిలక్షణత్వం     శబ్దవ్యా -
పారవిషయత్వం చ తస్యాస్తీతి నాస్త్యేవావయోర్వివాదః । న పునరయం
పరమార్థో యద్వ్యఞ్జకత్వం  లిఙ్గత్వమేవ  సర్వత్ర వ్యఙ్గ్యప్రతీతిశ్చ   లిఙ్గిప్రతీ  -
తిరేవేతి ।
యదపి స్వపక్షసిద్ధయేఽస్మదుక్తమనూదితం  త్వయా వక్త్రభిప్రాయస్య   వ్యఙ్గ్య -
త్వేనాభ్యుపగమాత్తత్ప్రకాశనే శబ్దానాం  లిఙ్గత్వమేవేతి  తదేతద్యథాస్మాభిర-
భిహితం తద్విభజ్యం ప్రతిపాద్యతే  శ్రూయతామ్  — ద్వివిధో విషయః శబ్దానాం  —

అనుమేయః ప్రతిపాద్యశ్చ  । తత్రానుమేయో  వివక్షాలక్షణః । వివక్షా చ శబ్ద -
స్వరూపప్రకాశనేచ్ఛా  శబ్దేనార్థప్రకాశనేచ్ఛా    చేతి ద్విప్రకారా  । తత్రాద్యా  న
శాబ్దవ్యవహారాఙ్గమ్   ।సా హి ప్రాణిత్వమాత్రప్రతిపత్తిఫలా    । ద్వితీయా తు
శబ్దవిశేషావధారణావసితవ్యవహితాపి  శబ్దకరణవ్యవహారనిబన్ధనమ్   ।
తే తు ద్వే అప్యనుమేయో విషయః శబ్దానామ్  । ప్రతిపాద్యస్తు  ప్రయోక్తురర్థప్రతి   -
పాదనసమీహావిషయీకృతోఽర్థః  ।
స చ ద్వివిధః —వాచ్యో వ్యఙ్గ్యశ్చ  । ప్రయోక్తా  హి కదాచిత్స్వశ-
బ్దేనార్థం   ప్రకాశయితుం  సమీహతే కదాచిత్స్వశబ్దానభిధేయత్వేన  ప్రయోజనా -

పేక్షయా కయాచిత్ । స తు ద్వివిధోఽపి ప్రతిపాద్యో  విషయః శబ్దానాం  న
లిఙ్గితయా  స్వరూపేణ ప్రకాశతే ,అపి తు కృత్రిమేణాకృత్రిమేణ   వా సమ్బన్ధా -

న్తరేణ । వివక్షావిషయత్వం హి తస్యార్థస్య  శబ్దైర్లిఙ్గితయా    ప్రతీయతే  న తు
స్వరూపమ్ ।యది హి లిఙ్గితయా  తత్ర శబ్దానాం  వ్యాపారః స్యాత్తచ్ఛబ్దార్థే
సమ్యఙ్మిథ్యాత్వాది వివాదా ఏవ న ప్రవర్తేరన్   ధూమాదిలిఙ్గానుమితాను -

మేయాన్తరవత్ । వ్యఙ్గ్యశ్చార్థో  వాచ్యసామర్థ్యాక్షిప్తతయా  వాచ్యవచ్ఛబ్దస్య
సమ్బన్ధీ భవత్యేవ ।సాక్షాదసాక్షాద్భావో హి సమ్బన్ధస్యాప్రయోజకః   ।
వాచ్యవాచకభావాశ్రయత్వం  చ వ్యఞ్జకత్వస్య  ప్రాగేవ  దర్శితమ్ । తస్మాద్వక్త్ర -
భిప్రాయరూప  ఏవ వ్యఙ్గ్యే  లిఙ్గతయా  శబ్దానాం  వ్యాపారః । తద్విషయీకృతే తు
ప్రతిపాద్యతయా  । ప్రతీయమానే  తస్మిన్నభిప్రాయరూపేఽనభిప్రాయరూపే   చ వాచకత్వే
నైవ  వ్యాపారః సమ్బన్ధాన్తరేణ   వా । న తావద్వాచకత్వేన యథోక్తం ప్రాక్  ।
సమ్బన్ధాన్తరేణ   వ్యఞ్జకత్వమేవ  । న చ వ్యఞ్జకత్వం  లిఙ్గత్వరూపమేవ
ఆలోకాదిష్వన్యథా దృష్టత్వాత్  । తస్మాత్ప్రతిపాద్యో విషయః శబ్దానాం  న

లిఙ్గిత్వేన  సమ్బన్ధీ వాచ్యవత్ ।యోహి లిఙ్గిత్వేన  తేషాం సమ్బన్ధీ
యథా దర్శితో విషయః స న వాచ్యత్వేన ప్రతీయతే ,అపి తూపాధిత్వేన ।
ప్రతిపాద్యస్య  చ విషయస్య లిఙ్గిత్వే  తద్విషయాణాం విప్రతిపత్తీనాం  లౌకి-
కైరేవ  క్రియమాణానామభావః  ప్రసజ్యేతేతి  । ఏతచ్చోక్తమేవ ।
యథా చ వాచ్యవిషయే ప్రమాణాన్తరానుగమేన  సమ్యక్త్వప్రతీతౌ  క్వచి-
త్క్రియమాణాయాం తస్య ప్రమాణాన్తరవిషయత్వే  సత్యపి న శబ్దవ్యాపార -
విషయతాహానిస్తద్వ్యఙ్గ్యస్యాపి  । కావ్యవిషయే చ వ్యఙ్గ్యప్రతీతీనాం   సత్యా
సత్యనిరూపణస్యాప్రయోజకత్వమేవేతి  తత్ర ప్రమాణాన్తరవ్యాపారపరీక్షోప -
హాసాయైవ  సమ్పద్యతే । తస్మాల్లిఙ్గిప్రతీతిరేవ    సర్వత్ర వ్యఙ్గ్యప్రతీతిరితి   న
శక్యతే వక్తుమ్ ।
యత్త్వనుమేయరూపవ్యఙ్గ్యవిషయం  శబ్దానాం  వ్యఞ్జకత్వం  తద్ధ్వనివ్యవహార -
స్యాప్రయోజకమ్  । అపి తు వ్యఞ్జకత్వలక్షణః  శబ్దానాం  వ్యాపార ఔత్ప-
త్తికశబ్దార్థసమ్బన్ధవాదినాప్యభ్యుపగన్తవ్య    ఇతి ప్రదర్శనార్థముపన్యస్తమ్   ।
తద్ధి వ్యఞ్జకత్వం  కదాచిల్లిఙ్గత్వేన   కదాచిద్రూపాన్తరేణ  శబ్దానాం
వాచకానామవాచకానాం చ సర్వవాదిభిరప్రతిక్షేప్యమిత్యయమస్మాభిర్యత్న
ఆరబ్ధః  । తదేవం గుణవృత్తివాచకత్వాదిభ్యః శబ్దప్రకారేభ్యో   నియమేనైవ
తావద్విలక్షణం వ్యఞ్జకత్వమ్  । తదన్తఃపాతిత్వేఽపి తస్య హఠాదభిధీయ-

మానే తద్విశేషస్య ధ్వనేర్యత్ప్రకాశనం విప్రతిపత్తినిరాసాయ  సహృదయవ్యుత్పత్తయే
వా తత్క్రియమాణమనతిసన్ధేయమేవ  । న హి సామాన్యమాత్రలక్షణేనోపయోగి -
విశేషలక్షణానాం ప్రతిక్షేపః  శక్యః కర్తుమ్ । ఏవం హి సతి సత్తామాత్రల -
క్షణే కృతే సకలసద్వస్తులక్షణానాం పౌనరుక్త్యప్రసఙ్గః   । తదేవమ్ —

విమతివిషయోయ ఆసీన్మనీషిణాం సతతమవిదితసతత్త్వః ।
ధ్వనిసఞ్జ్ఞితః  ప్రకారః  కావ్యస్య వ్యఞ్జితః  సోఽయమ్ ॥
ప్రకారోఽన్యో  గుణీభూతవ్యఙ్గ్యః  కావ్యస్య దృశ్యతే ।
యత్ర వ్యఙ్గ్యాన్వయే  వాచ్యచారుత్వం స్యాత్ప్రకర్షవత్  ॥ ౩౪॥
వ్యఙ్గ్యోఽర్థో  లలనాలావణ్యప్రఖ్యో  యః ప్రతిపాదితస్తస్య  ప్రాధాన్యే
ధ్వనిరిత్యుక్తమ్ । తస్య తు గుణీభావేన వాచ్యచారుత్వప్రకర్షే  గుణీభూత-
వ్యఙ్గ్యో  నామ కావ్యప్రభేదః  ప్రకల్ప్యతే  । తత్ర వస్తుమాత్రస్య  వ్యఙ్గ్యస్య
తిరస్కృతవాచ్యేభ్యః ప్రతీయమానస్య  కదాచిద్వాచ్యరూపవాక్యార్థాపేక్షయా
గుణీభావే సతి గుణీభూతవ్యఙ్గ్యతా  ।

యథా —

లావణ్యసిన్ధురపరైవ   హి కేయమత్ర
యత్రోత్పలాని  శశినా సహ సమ్ప్లవన్తే   ।
ఉన్మజ్జతి  ద్విరదకుమ్భతటీ చ యత్ర
యత్రాపరే  కదలికాణ్డమృణాలదణ్డాః   ॥
అతిరస్కృతవాచ్యేభ్యోఽపి శబ్దేభ్యః  ప్రతీయమానస్య  వ్యఙ్గ్యస్య
కదాచిద్వాచ్యప్రాధాన్యేన  కావ్యచారుత్వాపేక్షయా గుణీభావే సతి గుణీ-
భూతవ్యఙ్గ్యతా ,యథోదాహృతమ్ – ॑అనురాగవతీ సన్ధ్యా  ఇత్యేవమాది ।
తస్యైవ  స్వయముక్త్యా ప్రకాశీకృతత్వేన  గుణీభావః,యథోదాహృతమ్ —

॑ సఙ్కేతకాలమనసమ్ ఇత్యాది । రసాదిరూపవ్యఙ్గ్యస్య  గుణీభావో రసవద-
లఙ్కారే దర్శితః ; తత్ర చ తేషామాధికారికవాక్యాపేక్షయా గుణీభావో
వివహనప్రవృత్తభృత్యానుయాయిరాజవత్   । వ్యఙ్గ్యాలఙ్కారస్య  గుణీభావే
దీపకాదివిషయః ।
తథా —

ప్రసన్నగమ్భీరపదాః  కావ్యబన్ధాః  సుఖావహాః ।
యే చ తేషు ప్రకారోఽయమేవ యోజ్యాః సుమేధసా ॥ ౩౫॥
యే చైతేఽపరిమితస్వరూపా  అపి ప్రకాశమానాస్తథావిధార్థరమణీయాః 
సన్తో వివేకినాం సుఖావహాః కావ్యబన్ధాస్తేషు   సర్వేష్వేవాయం ప్రకారో  గుణీ-
భూతవ్యఙ్గ్యో  నామయోజనీయః ।యథా —

లక్ష్మీ దుహితా జామాతా హరిః తథా గృహిణీ గఙ్గా ।
అమృతమృగాఙ్కౌ చ సుతౌ అహో కుటుమ్బం మహోదధేః ॥
వాచ్యాలఙ్కారవర్గోఽయం  వ్యఙ్గ్యాంశానుగమే  సతి ।
ప్రాయేణైవ   పరాం ఛాయాం బిభ్రల్లక్ష్యే   నిరీక్ష్యతే ॥ ౩౬॥
వాచ్యాలఙ్కారవర్గోఽయం  వ్యఙ్గ్యాంశస్యాలఙ్కారస్య  వస్తుమాత్రస్య  వా
యథాయోగమనుగమే సతి చ్ఛాయాతిశయం బిభ్రల్లక్షణకారైరేకదేశేన    దర్శితః ।
స తు తథారూపః ప్రాయేణ  సర్వ ఏవ పరీక్ష్యమాణో లక్ష్యే నిరీక్ష్యతే ।
తథా హి – దీపకసమాసోక్త్యాదివదన్యేఽప్యలఙ్కారాః ప్రాయేణ  వ్యఙ్గ్యాలఙ్కా -
రాన్తరవస్త్వన్తరసంస్పర్శినో  దృశ్యన్తే  ।యతః ప్రథమం  తావదతిశయోక్తి-
గర్భతా సర్వాలఙ్కారేషు శక్యక్రియా  । కృతైవ  చ సా మహాకవిభిః కామపి

dhvanyaloka3.pdf 37



ధ్వన్యలోక ౩

కావ్యచ్ఛవిం పుష్యతి, కథం హ్యతిశయయోగితా స్వవిషయౌచిత్యేన క్రియమాణా
సతీ కావ్యే నోత్కర్షమావహేత్  ।భామహేనాప్యతిశయోక్తిలక్షణే యదుక్తమ్ —

సైషా  సర్వైవ  వక్రోక్తిరనయార్థో   విభావ్యతే ।
యత్నోఽస్యాం కవినా కార్యః కోఽలఙ్కారోఽనయా వినా ॥ ఇతి ।
తత్రాతిశయోక్తిర్యమలఙ్కారమధితిష్ఠతి   కవిప్రతిభావశాత్తస్య
చారుత్వాతిశయయోగోఽన్యస్య త్వలఙ్కారమాత్రతైవేతి   సర్వాలఙ్కారశరీరస్వీ-
కరణయోగ్యత్వేనాభేదోపచారాత్సైవ  సర్వాలఙ్కారరూపేత్యయమేవార్థోఽవగ -
న్తవ్యః । తస్యాశ్చాలఙ్కారాన్తరసంకీర్ణత్వం  కదాచిద్వాచ్యత్వేన కదచిద్వ్య-
ఙ్గ్యత్వేన  । వ్యఙ్గ్యత్వమపి  కదాచిత్ప్రాధాన్యేన కదాచిద్గుణభావేన  ।
తత్రాద్యే  పక్షే వాచ్యాలఙ్కారమార్గః  । ద్వితీయే తు ధ్వనావన్తర్భావః ।
తృతీయే తు గుణీభూతవ్యఙ్గ్యరూపతా  ।
అయం చ ప్రకారోఽన్యేషామప్యలఙ్కారాణామస్తి , తేషాం తు న సర్వవిషయః ।
అతిశయోక్తేస్తు సర్వాలఙ్కారవిషయోఽపి సమ్భవతీత్యయం విశేషః ।యేషు
చాలఙ్కారేషు సాదృశ్యముఖేన తత్త్వప్రతిలమ్భః  యథా రూపకోపమాతుల్యయోగితా-

నిదర్శనాదిషు తేషు గమ్యమానధర్మముఖేనైవ  యత్సాదృశ్యం తదేవ శోభాతిశయ-

శాలి భవతీతి తే సర్వేఽపి చారుత్వాతిశయయోగినః సన్తో గుణీభూతవ్య-
ఙ్గ్యస్యైవ   విషయాః । సమాసోక్త్యాక్షేపపర్యాయోక్తాదిషు తు గమ్యమానాంశావి-
నాభావేనైవ  తత్త్వవ్యవస్థానాద్గుణీభూతవ్యఙ్గ్యతా    నిర్వివాదైవ  । తత్ర చ
గుణీభూతవ్యఙ్గ్యతాయామలఙ్కారాణాం  కేషాఞ్చిదలఙ్కారవిశేషగర్భతాయాం
నియమః ।
యథా వ్యాజస్తుతేః ప్రేయోఽలఙ్కారగర్భత్వే  । కేషాఞ్చిదలఙ్కారమాత్రగర్భతాయాం
నియమః ।యథా సన్దేహాదీనాముపమాగర్భత్వే  । కేషాఞ్చిదలఙ్కారాణాం పరస్ప-
రగర్భతాపి సమ్భవతి ।యథా దీపకోపమయోః । తత్ర దీపకముపమాగర్భత్వేన
ప్రసిద్ధమ్   । ఉపమాపి కదాచిద్దీపకచ్ఛాయానుయాయినీ  ।యథామాలోపమా ।

తథా హి ॑ప్రభామహత్యా  శిఖయేవ దీపః ఇత్యాదౌ స్ఫుటైవ  దీపకచ్ఛాయా
లక్ష్యతే ।
తదేవం వ్యఙ్గ్యాంశసంస్పర్శే  సతి చారుత్వాతిశయయోగినో రూపకాదయోఽ
లఙ్కారాః సర్వ ఏవ గుణీభూతవ్యఙ్గ్యస్య  మార్గః  ।గుణీభూతవ్యఙ్గ్యత్వం  చ
తేషాం తథాజాతీయానాం సర్వేషామేవోక్తానుక్తానాం సామాన్యమ్ । తల్లక్షణే  సర్వ
ఏవైతే  సులక్షితా భవన్తి । ఏకైకస్య  స్వరూపవిశేషకథనేన తు సామాన్య-

లక్షణరహితేన ప్రతిపాదపాఠేనేవ  శబ్దా న శక్యన్తే  తత్త్వతో  నిర్జ్ఞాతుమ్ ,

ఆనన్త్యాత్ । అనన్తా హి వాగ్వికల్పాస్తత్ప్రకారా ఏవ చాలఙ్కారాః ।
గుణీభూతవ్యఙ్గ్యస్య  చ ప్రకారాన్తరేణాపి  వ్యఙ్గ్యార్థానుగమలక్షణేన 
విషయత్వమస్త్యేవ । తదయం ధ్వనినిష్యన్దరూపో  ద్వితీయోఽపి మహాకవివిష-
యోఽతిరమణీయోలక్షణీయః సహృదయైః  ।సర్వథానాస్త్యేవ సహృదయహృదయహా-

రిణః కావ్యస్య స ప్రకారో  యత్ర న ప్రతీయమానార్థసంస్పర్శేన   సౌభాగ్యమ్ ।
తదిదం కావ్యరహస్యం పరమితి సూరిభిర్భావనీయమ్ ।
ముఖ్యా మహాకవిగిరామలఙ్కృతిభృతామపి ।
ప్రతీయమానచ్ఛాయైషా   భూషా లజ్జేవ  యోషితామ్ ॥ ౩౭॥
అనయా సుప్రసిద్ధోఽప్యర్థః    కిమపి కామనీయకమానీయతే ।
తద్యథా —

విశ్రమ్భోత్థా  మన్మథాజ్ఞావిధానే  యే ముగ్ధాక్ష్యాః  కేఽపి లీలావిశేషాః ।
అక్షుణ్ణాస్తే   చేతసా కేవలేన స్థిత్వైకాన్తే   సన్తతం  భావనీయాః ॥
ఇత్యత్ర కేఽపీత్యనేన పదేన వాచ్యమస్పష్టమభిదధతా  ప్రతీయమానం
వస్త్వక్లిష్టమనన్తమర్పయతా   కా ఛాయా నోపపాదితా ।
అర్థాన్తరగతిః   కాక్వాయా చైషా  పరిదృశ్యతే ।
సా వ్యఙ్గ్యస్య  గుణీభావే ప్రకారమిమమాశ్రితా   ॥ ౩౮॥
యాచైషా  కాక్వా క్వచిదర్థాన్తరప్రతీతిర్దృశ్యతే     స వ్యఙ్గ్యస్యార్థస్య 
గుణీభావే సతి గుణీభూతవ్యఙ్గ్యలక్షణం  కావ్యప్రభేదమాశ్రయతే   ।యథా —

॑స్వస్థా భవన్తి మయి జీవతి ధార్తరాష్ట్రాః  ॑ ।
యథా వా —

ఆమ్ అసత్యః ఉపరమ పతివ్రతే  న త్వయా మలినితం శీలమ్ ।
కిం పునర్జనస్య  జాయేవ నాపితం తం న కామయామహే ॥
శబ్దశక్తిరేవ   హి స్వాభిధేయసామర్థ్యాక్షిప్తకాకుసహాయా  సత్యర్థ -
విశేషప్రతిపత్తిహేతుర్న  కాకుమాత్రమ్  । విషయాన్తరే స్వేచ్ఛాకృతాత్కాకుమాత్రా -

త్తథావిధార్థప్రతిపత్త్యసమ్భవాత్   । స చార్థః  కాకువిశేషసహాయశబ్దవ్యాపా -

రోపారూఢోఽప్యర్థసామర్థ్యలభ్య   ఇతి వ్యఙ్గ్యరూప  ఏవ ।వాచకత్వానుగమేనైవ
తు యదా తద్విశిష్టవాచ్యప్రతీతిస్తదా   గుణీభూతవ్యఙ్గ్యతయా  తథావిధార్థ -

ద్యోతినః కావ్యస్య వ్యపదేశః । వ్యఙ్గ్యవిశిష్టవాచ్యాభిధాయినో   హి
గుణీభూతవ్యఙ్గ్యత్వమ్  ।
ప్రభేదస్యాస్య  విషయోయశ్చ యుక్త్యా ప్రతీయతే  ।
విధాతవ్యా సహృదయైర్న  తత్ర ధ్వనియోజనా ॥ ౩౮॥
సఙ్కీర్ణో హి కశ్చిద్ధ్వనేర్గుణీభూతవ్యఙ్గ్యస్య    చ లక్ష్యే దృశ్యతే
మార్గః  । తత్ర యస్య యుక్తిసహాయతా తత్ర తేన వ్యపదేశః కర్తవ్యః  । న
సర్వత్ర ధ్వనిరాగిణా భవితవ్యమ్ ।యథా
పత్యుః శిరశ్చన్ద్రకలామనేన  స్పృశేతి సఖ్యా పరిహాసపూర్వమ్ ।
సా రఞ్జయిత్వా  చరణౌ కృతాశీర్మాల్యేన తాం నిర్వచనం జఘాన ॥
యథా చ —

ప్రయచ్ఛతోచ్చైః   కుసుమాని మానినీ విపక్షగోత్రం  దయితేన లమ్భితా ।
న కిఞ్చిదూచే చరణేన కేవలం లిలేఖ బాష్పాకులలోచనా భువమ్ ॥
ఇత్యత్ర ॑నిర్వచనం జఘాన ॑ ॑న కిఞ్చిదూచే ॑ ఇతి ప్రతిషేధముఖేన  వ్య-
ఙ్గ్యస్యార్థస్యోక్త్యా   కిఞ్చిద్విషయీకృతత్వాద్ గుణీభావ ఏవ శోభతే ।యదా
వక్రోక్తిం   వినా వ్యఙ్గ్యోఽర్థస్తాత్పర్యేణ   ప్రతీయతే  తదా తస్య ప్రాధాన్యమ్  ।

యథా ॑ఏవం వాదిని దేవర్షౌ ॑ ఇత్యాదౌ । ఇహ పునరుక్తిర్భఙ్గ్యాస్తీతి   వాచ్య-
స్యాపి ప్రాధాన్యమ్  । తస్మాన్నాత్రానురణనరూపవ్యఙ్గ్యధ్వనివ్యపదేశో   విధేయః ।
ప్రకారోఽయం  గుణీభూతవ్యఙ్గ్యోఽపి  ధ్వనిరూపతామ్ ।
ధత్తే రసాదితాత్పర్యపర్యాలోచనయా పునః ॥ ౪౦॥
గుణీభూతవ్యఙ్గ్యోఽపి  కావ్యప్రకారో  రసభావాదితాత్పర్యాలోచనే
పునర్ధ్వనిరేవ  సమ్పద్యతే ।యథాత్రైవానన్తరోదాహృతే  శ్లోకద్వయే  ।యథా చ —

దురారాధా రాధా సుభగ యదనేనాపి మృజత-
స్తవైతత్ప్రాణేశాజఘనవసనేనాశ్రు  పతితమ్ ।
కఠోరం స్త్రీచేతస్తదలముపచారైర్విరమ   హే
క్రియాత్కల్యాణం  వో హరిరనునయేష్వేవముదితః ॥
ఏవం స్థితే  చ ॑న్యక్కారో హ్యయమేవ ఇత్యాదిశ్లోకనిర్దిష్టానాం  
పదానాం వ్యఙ్గ్యవిశిష్టవాచ్యప్రతిపాదనేఽప్యేతద్వాక్యార్థీభూతరసాపేక్షయా   
వ్యఞ్జకత్వముక్తమ్  । నే తేషాం పదానామర్థాన్తరసంక్రమితవాచ్యధ్వనిభ్రమో   
విధాతవ్యః, వివక్షితవాచ్యత్వాత్తేషామ్ । తేషు హి వ్యఙ్గ్యవిశిష్టత్వం 

వాచ్యస్య ప్రతీయతే  న తు వ్యఙ్గ్యరూపపరిణతత్వమ్  । తస్మాద్వాక్యం తత్ర
ధ్వనిః, పదాని తు గుణీభూతవ్యఙ్గ్యాని  । న చ కేవలం గుణీభూతవ్యఙ్గ్యా -
న్యేవ పదాన్యలక్ష్యక్రమవ్యఙ్గ్యధ్వనేర్వ్యఞ్జకాని   యావదర్థాన్తరసంక్రమిత   -
వాచ్యాని ధ్వనిప్రభేదరూపాణ్యపి  ।యథాత్రైవ  శ్లోకే  రావణ ఇత్యస్య ప్రభేదా -

న్తరరూపవ్యఞ్జకత్వమ్  ।యత్ర తు వాక్యే రసాదితాత్పర్యం నాస్తి గుణీభూత-
వ్యఙ్గ్యైః  పదైరుద్భాసితేఽపి  తత్ర గుణీభూతవ్యఙ్గ్యతైవ   సముదాయధర్మః ।
యథా —

రాజానమపి సేవన్తే విషమమప్యుపయుఞ్జతే  ।
రమన్తే చ సహ స్త్రీభిః  కుశలాః ఖలు మానవాః ॥
ఇత్యాదౌ ।వాచ్యవ్యఙ్గ్యయోః  ప్రాధాన్యాప్రాధాన్యవివేకే   పరః ప్రయత్నో
విధాతవ్యః,యేన ధ్వనిగుణీభూతవ్యఙ్గ్యయోరలఙ్కారాణాం  చాసఙ్కీర్ణో విషయః
సుజ్ఞాతో  భవతి । అన్యథా తు ప్రసిద్ధాలఙ్కారవిషయ   ఏవ వ్యామోహః ప్రవ -
ర్తతే ।యథా —

లావణ్యద్రవిణవ్యయో  న గణితః క్లేశో  మహాన్ స్వీకృతః
స్వచ్ఛన్దస్య  సుఖం జనస్య వసతశ్చిన్తానలో దీపితః ।
ఏషాపి స్వయమేవ తుల్యరమణాభావాద్వరాకీ హతా
కోఽర్థశ్చేతసి  వేధసా వినిహితస్తన్వ్యాస్తనుం  తన్వతా ॥
ఇత్యత్ర వ్యాజస్తుతిరలఙ్కార ఇతి వ్యాఖ్యాయి కేనచిత్తన్న చతురస్రమ్ ,

యతోఽస్యాభిధేయస్యైతదలఙ్కారస్వరూపమాత్రపర్యవసాయిత్వే   న సుశ్లిష్టా  ।
యతో న తావదయం రాగిణః కస్యచిద్వికల్పః । తస్య ॑ ఏషాపి స్వయమేవ
తుల్యరమణాభావాద్వరాకీ హతా ఇత్యేవంవిధోక్త్యనుపపత్తేః ।నాపి నీరాగస్య;
తస్యైవంవిధవికల్పపరిహారైకవ్యాపారత్వాత్   । న చాయం శ్లోకః
క్వచిత్ప్రబన్ధ ఇతి శ్రూయతే ,యేన తత్ప్రకరణానుగతార్థతాస్య  పరికల్ప్యతే ।
తస్మాదప్రస్తుతప్రశంసేయమ్   ।యస్మాదనేన వాచ్యేన గుణీభూతాత్మనా నిస్సా-
మాన్యగుణావలోపాధ్మాతస్య నిజమహిమోత్కర్షజనితసమత్సరజనజ్వరస్య
విశేషజ్ఞమాత్మనో  న కఞ్చిదేవాపరం పశ్యతః పరిదేవితమేతదితి ప్రకాశ్యతే  ।
తథా చాయం ధర్మకీర్తేః శ్లోక  ఇతి ప్రసిద్ధిః   । సమ్భావ్యతే చ తస్యైవ  ।
యస్మాత్ —

అనధ్యవసితావగాహనమనల్పధీశక్తినా-

ప్యదృష్టపరమార్థతత్త్వమధికాభియోగైరపి    ।

మతం మమ జగత్యలబ్ధసదృశప్రతిగ్రాహకం  
ప్రయాస్యతి  పయోనిధేః పయ ఇవ స్వదేహే జరామ్ ॥
ఇత్యనేనాపి శ్లోకేనైవంవిధోఽభిప్రాయః    ప్రకాశిత  ఏవ । అప్రస్తుత -
ప్రశంసాయాం  చ యద్వాచ్యం తస్య కదాచిద్వివక్షితత్వం, కదాచిదవివక్షితత్వం,
కదాచిద్వివక్షితావివక్షితత్వమితి త్రయీ  బన్ధచ్ఛాయా  । తత్ర వివక్షిత-
త్వం యథా —

పరార్థే యః పీడామనుభవతి భఙ్గేఽపి  మధురో
యదీయః సర్వేషామిహ ఖలు వికారోఽప్యభిమతః ।
న సమ్ప్రాప్తో వృద్ధిం  యది స భృశమక్షేత్రపతితః
కిమిక్షోర్దోషోఽసౌ  న పునరగుణాయా మరుభువః ॥
యథా వా మమైవ  —

అమీ యే దృశ్యన్తే నను సుభగరూపాః సఫలతా
భవత్యేషాం యస్య క్షణముపగతానాం విషయతామ్ ।
నిరాలోకే లోకే కథమిదమహో చక్షురధునా
సమం జాతం సర్వైర్న  సమమథవాన్యైరవయవైః   ॥
అనయోర్హి ద్వయోః శ్లోకయోరిక్షుచక్షుషీ  వివక్షితస్వరూపే ఏవ న చ
ప్రస్తుతే  ।మహాగుణస్యావిషయపతితత్వాదప్రాప్తపరభాగస్య   కస్యచిత్స్వరూప-
ముపవర్ణయితుం  ద్వయోరపి శ్లోకయోస్తాత్పర్యేణ  ప్రస్తుతత్వాత్  । అవివక్షిత-
త్వం యథా —

కస్త్వం భోః కథయామి దైవహతకం  మాం విద్ధి శాఖోటకం
వైరాగ్యాదివ  వక్షి,సాధు విదితం కస్మాదిదం కథ్యతే ।
వామేనాత్ర వటస్తమధ్వగజనః సర్వాత్మనా సేవతే
న చ్ఛాయాపి పరోపకారకరిణీ మార్గస్థితస్యాపి   మే ॥
న హి వృక్షవిశేషేణ సహోక్తిప్రత్యుక్తీ   సమ్భవత ఇత్యవివక్షితాభిధే-
యేనైవానేన  శ్లోకేన  సమృద్ధాసత్పురుషసమీపవర్తినో  నిర్ధనస్య  కస్యచి-
న్మనస్వినః పరిదేవితం తాత్పర్యేణ వాక్యార్థీకృతమితి  ప్రతీయతే  ।
వివక్షితత్వావివక్షితత్వం యథా —

ఉత్పథజాతాయా అశోభనాయా ఫలకుసుమపత్రరహితాయాః  ।
బదర్యా వృత్తిం దదత్పామారః భోః హసిష్యసే ॥

అత్ర హి వాచ్యార్థో నాత్యన్తం సమ్భవీ న చాసమ్భవీ । తస్మాద్వా-
చ్యవ్యఙ్గ్యయోః  ప్రాధాన్యాప్రాధాన్యే   యత్నతో నిరూపణీయే ।
ప్రధానగుణభావాభ్యాం  వ్యఙ్గ్యస్యైవం   వ్యవస్థితే  ।
కావ్యే ఉభే తతోఽన్యద్యత్తచ్చిత్రమభిధీయతే  ॥ ౪౧
చిత్రం  శబ్దార్థభేదేన   ద్వివిధం చ వ్యవస్థితమ్  ।
తత్ర కిఞ్చిచ్ఛబ్దచిత్రం   వాచ్యచిత్రమతః  పరమ్ ॥ ౪౨॥
వ్యఙ్గ్యస్యార్థస్య   ప్రాధాన్యే  ధ్వనిసంజ్ఞితకావ్యప్రకారః   గుణభావే తు
గుణీభూతవ్యఙ్గ్యతా  । తతోఽన్యద్రసభావాదితాత్పర్యరహితం  వ్యఙ్గ్యార్థవిశే  -
షప్రకాశనశక్తిశూన్యం   చ కావ్యం కేవలవాచ్యవాచకవైచిత్ర్యమాత్రాశ్రయేణో    -

పనిబద్ధమాలేఖ్యప్రఖ్యం   యదాభాసతే తచ్చిత్రమ్  । న తన్ముఖ్యం కావ్యమ్ ।
కావ్యానుకారో హ్యసౌ । తత్ర కిఞ్చిచ్ఛబ్దచిత్రం   యథా దుష్కరయమకాది ।
వాచ్యచిత్రం  తతః శబ్దచిత్రాదన్యద్వ్యఙ్గ్యార్థసంస్పర్శరహితం     ప్రాధాన్యేన
వాక్యార్థతయా  స్థితం  రసాదితాత్పర్యరహితముత్ప్రేక్షాది ।
అథ కిమిదం చిత్రం  నామ ?యత్ర న ప్రతీయమానార్థసంస్పర్శః   । ప్రతీ -
యమానో హ్యర్థస్త్రిభేదః   ప్రాక్ప్రదర్శితః  । తత్ర యత్ర వస్త్వలఙ్కారాన్తరం  వా
వ్యఙ్గ్యం  నాస్తి స నామ చిత్రస్య  కల్ప్యతాం విషయః ।యత్ర తు రసాదీనా-

మవిషయత్వం స కావ్యప్రకారో  న సమ్భవత్యేవ ।యస్మాదవస్తుసంస్పర్శితా
కావ్యస్య నోపపద్యతే । వస్తు చ సర్వమేవ జగద్గతమవశ్యం  కస్యచిద్ర -
సస్య భావస్య వాఙ్గత్వం  ప్రతిపద్యతే  అన్తతో విభావత్వేన । చిత్తవృత్తివి -
శేషా హి రసాదయః, న చ తదస్తి వస్తు కిఞ్చిద్యన్న చిత్తవృత్తివిశేష -
ముపజనయతి తదనుత్పాదనే వా కవివిషయతైవ  తస్య న స్యాత్ కవివిష-
యశ్చ చిత్రతయా  కశ్చిన్నిరూప్యతే ।
అత్రోచ్యతే  — సత్యం న తాదృక్కావ్యప్రకారోఽస్తి  యత్ర రసాదీనామ-

ప్రతీతిః  । కిం తు యదా రసభావాదివివక్షాశూన్యః కవిః శబ్దాలఙ్కార -
మర్థాలఙ్కారం  వోపనిబధ్నాతి తదా తద్వివక్షాపేక్షయా రసాదిశూన్యతార్థస్య
పరికల్ప్యతే । వివక్షోపారూఢ ఏవ హి కావ్యే శబ్దానామర్థః   ।వాచ్యసామ-

ర్థ్యవశేన  వా కవివివక్షావిరహేఽపి తథావిధే విషయే రసాదిప్రతీతిర్భవన్తీ
పరిదుర్బలా భవతీత్యనేనాపి ప్రకారేణ  నీరసత్వం పరికల్ప్య చిత్రవిషయో
వ్యవస్థాప్యతే  । తదిదముక్తమ్ —

॑రసభావాదివిషయవివక్షావిరహే సతి ।

అలఙ్కారనిబన్ధో యః స చిత్రవిషయో  మతః ॥
రసాదిషు వివక్షా తు స్యాత్తాత్పర్యవతీ యదా ।
తదా నాస్త్యేవ తత్కావ్యం ధ్వనేర్యత్ర న గోచరః ॥ ॑
ఏతచ్చ చిత్రం  కవీనాం విశ‍ృఙ్ఖలగిరాం  రసాదితాత్పర్యమనపేక్ష్యైవ కావ్య-
ప్రవృత్తిదర్శనాదస్మాభిః   పరికల్పితమ్ । ఇదానీన్తనానాం తు న్యాయ్యే
కావ్యనయవ్యవస్థాపనే  క్రియమాణే  నాస్త్యేవ ధ్వనివ్యతిరిక్తః కావ్య-
ప్రకారః  ।యతః పరిపాకవతాం కవీనాం రసాదితాత్పర్యవిరహే వ్యాపార
ఏవ న శోభతే । రసాదితాత్పర్యే చ నాస్త్యేవ తద్వస్తు యదభిమతరసాఙ్గతాం
నీయమానం న ప్రగుణీభవతి  । అచేతనా పి హి భావా యథాయథముచిత-
రసవిభావతయా చేతనవృత్తాన్తయోజనయా  వా న సన్త్యేవ తే యేయాన్తి న
రసాఙ్గతామ్  । తథా చేదముచ్యతే —

అపారే కావ్యసంసారే కవిరేకః ప్రజాపతిః  ।
యథాస్మై  రోచతే విశ్వం తథేదం పరివర్తతే ॥
శ‍ృఙ్గారీ  చేత్కవిః కావ్యే జాతం రసమయం జగత్ ।
స ఏవ వీతరాగశ్చేన్నీరసం సర్వమేవ తత్ ॥
భావానచేతనానపి చేతనవచ్చేతనానచేతనవత్ ।
వ్యవహారయతి యథేష్టం  సుకవిః కావ్యే స్వతన్త్రతయా  ॥
తస్మాన్నాస్త్యేవ తద్వస్తు యత్సర్వాత్మనా రసతాత్పర్యవతః కవేస్తది-
చ్ఛయా తదభిమతరసాఙ్గతాం  న ధత్తే । తథోపనిబధ్యమానం వా న చారుత్వా-
తిశయం పుష్ణాతి  । సర్వమేతచ్చ మహాకవీనాం కావ్యేషు దృశ్యతే । అస్మాభి-
రపి స్వేషు కావ్యప్రబన్ధేషు   యథాయథం దర్శితమేవ । స్థితే  చైవం  సర్వ ఏవ
కావ్యప్రకారో  న ధ్వనిధర్మతామతిపతతి రసాద్యపేక్షాయాం కవేర్గుణీభూతవ్య -
ఙ్గ్యలక్షణోఽపి  ప్రకారస్తదఙ్గతామవలమ్బత   ఇత్యుక్తం ప్రాక్  ।యదా తు
చాటుషు దేవతాస్తుతిషు వా రసాదీనామఙ్గతయా  వ్యవస్థానం  హృదయవతీషు చ
సుప్రజ్ఞకగాథాసు   కాసుచిద్వ్యఙ్గ్యవిశిష్టవాచ్యే   ప్రాధాన్యం  తదపి గుణీభూత-
వ్యఙ్గ్యస్య  ధ్వనినిష్పన్దభూతత్వమేవేత్యుక్తం  ప్రాక్  । తదేవమిదానీంతనకవి-
కావ్యనయోపదేశే క్రియమాణే  ప్రాథమికానామభ్యాసార్థినాం   యది పరం చిత్రేణ
వ్యవహారః,ప్రాప్తపరిణతీనాం  తు ధ్వనిరేవ కావ్యమితి స్థితమేతత్  ।
తదయమత్ర సంగ్రహః  —
యస్మిన్ రసో వా భావో వా తాత్పర్యేణ ప్రకాశతే  ।

సంవృత్త్యాభిహితౌ వస్తు యత్రాలఙ్కార  ఏవ వా ॥
కావ్యాధ్వని ధ్వనిర్వ్యఙ్గ్యప్రాధాన్యైకనిబన్ధనః     ।
సర్వత్ర తత్ర విషయీ జ్ఞేయః  సహృదయైర్జనైః    ॥
సగుణీభూతవ్యఙ్గ్యైః  సాలఙ్కారైః  సహ ప్రభేదైః   స్వైః  ।
సఙ్కరసంసృష్టిభ్యాం  పునరప్యుద్ద్యోతతే  బహుధా ॥ ౪౩॥
తస్య చ ధ్వనేః స్వప్రభేదైర్గుణీభూతవ్యఙ్గ్యేన     వాచ్యాలఙ్కారైశ్చ  సఙ్కర-
సంసృష్టివ్యవస్థాయాం   క్రియమాణాయాం  బహుప్రభేదతా  లక్ష్యే దృశ్యతే । తథాహి
స్వప్రభేదసఙ్కీర్ణః  , స్వప్రభేదసంసృష్టో  గుణీభూతవ్యఙ్గ్యసఙ్కీర్ణో  గుణీభూతవ్య-
ఙ్గ్యసంసృష్టో  వాచ్యాలఙ్కారాన్తరసఙ్కీర్ణో వాచ్యాలఙ్కారాన్తరసంసృష్టః  సంసృష్టా -

లఙ్కారసఙ్కీర్ణః  సంసృష్టాలఙ్కారసంసృష్టశ్చేతి   బహుధా ధ్వనిః ప్రకాశతే  ।
తత్ర స్వప్రభేదసఙ్కీర్ణత్వం   కదాచిదనుగ్రాహ్యానుగ్రాహకభావేన   ।యథా —

॑ఏవంవాదిని దేవర్షౌ ॑ ఇత్యాదౌ । అత్ర హ్యర్థశక్త్యుద్భవానురణనరూపవ్యఙ్గ్య  -
ధ్వనిప్రభేదేనాలక్ష్యక్రమవ్యఙ్గ్యధ్వనిప్రభేదోఽనుగృహ్యమాణః     ప్రతీయతే  । ఏవం
కదాచిత్ప్రభేదద్వయసమ్పాతసన్దేహేన  ।యథా —

క్షణప్రాఘుణికా  దేవర ఏషా జాయయా కిమపి తే భణితా ।
రోదితి శూన్యవలభీగృహేఽనునీయతాం వరాకీ ॥
అత్ర హ్యనునీయతామిత్యేతత్పదమర్థాన్తరసఙ్క్రమితవాచ్యత్వేన   వివ-
క్షితాన్యపరవాచ్యత్వేన చ సమ్భావ్యతే । న చాన్యతరపక్షనిర్ణయే  ప్రమాణ -

మస్తి । ఏకవ్యఞ్జకానుప్రవేశేన   తు వ్యఙ్గ్యత్వమలక్ష్యక్రమవ్యఙ్గ్యస్య  
స్వప్రభేదాన్తరాపేక్షయా  బాహుల్యేన సమ్భవతి ।యథా — ॑స్నిగ్ధశ్యామల  ॑
ఇత్యాదౌ । స్వప్రభేదసంసృష్టత్వం   చ యథా పూర్వోదాహరణ ఏవ । అత్ర హ్యర్థాన్తర  -
సంక్రమితవాచ్యస్యాత్యన్తతిరస్కృతవాచ్యస్య  చ సంసర్గః  ।గుణీభూతవ్యఙ్గ్య -
సఙ్కీర్ణత్వం  యథా — ॑ న్యక్కారో హ్యయమేవ మే యదరయః ఇత్యాదౌ । యథా వా
—

కర్తా ద్యూతచ్ఛలానాం జతుమయశరణోద్దీపనః  సోఽభిమానీ
కృష్ణాకేశోత్తరీయవ్యపనయనపటుః  పాణ్డవా  యస్య దాసాః ।
రాజా దుఃశాసనాదేర్గురురనుజశతస్యాఙ్గరాజస్య   మిత్రం
క్వాస్తే దుర్యోధనోఽసౌ కథయత న రుషా ద్రష్టుమభ్యాగతౌ   స్వః ॥
అత్ర హ్యలక్ష్యక్రమవ్యఙ్గ్యస్య   వాక్యార్థీభూతస్య  వ్యఙ్గ్యవిశిష్టవాచ్యా  -

భిధాయిభిః పదైః  సమ్మిశ్రతా  । అత ఏవ చ పదార్థాశ్రయత్వే   గుణీభూతవ్య-
ఙ్గ్యస్య  వాక్యార్థాశ్రయత్వే   చ ధ్వనేః సఙ్కీర్ణతాయామపి  న విరోధః
స్వప్రభేదాన్తరవత్  ।యథాహి ధ్వనిప్రభేదాన్తరాణి  పరస్పరం సఙ్కీర్యన్తే
పదార్థవాక్యార్థాశ్రయత్వేన    చ న విరుద్ధాని  ।
కిం చైకవ్యఙ్గ్యాశ్రయత్వే    తు ప్రధానగుణభావో  విరుధ్యతే న తు వ్యఙ్గ్య -
భేదాపేక్షయా, తతోఽప్యస్య న విరోధః । అయం చ సఙ్కరసంసృష్టివ్యవహారో
బహూనామేకత్ర వాచ్యవాచకభావ ఇవ వ్యఙ్గ్యవ్యఞ్జకభావేఽపి   నిర్విరోధ ఏవ
మన్తవ్యః ।యత్ర తు పదాని కానిచిదవివక్షితవాచ్యాన్యనురణనరూప-
వ్యఙ్గ్యవాచ్యాని  వా తత్ర ధ్వనిగుణీభూతవ్యఙ్గ్యయోః  సంసృష్టత్వమ్  ।యథా –

॑ తేషాం గోపవధూవిలాససుహృదామ్ ఇత్యాదౌ । అత్ర హి ॑విలాససుహృదామ్ ॑
॑ రాధారహఃసాక్షిణామ్ ॑ ఇత్యేతే పదే ధ్వనిప్రభేదరూపే  ॑త॑ే ॑జానే ఇత్యేతే చ
పదే గుణీభూతవ్యఙ్గ్యరూపే  ।
వాచ్యాలఙ్కారసఙ్కీర్ణత్వమలక్ష్యక్రమవ్యఙ్గ్యాపేక్షయా    రసవతి
సాలఙ్కారే కావ్యే సర్వత్ర సువ్యవస్థితమ్  । ప్రభేదాన్తరాణామపి  కదాచి-
త్సఙ్కీర్ణత్వం  భవత్యేవ ।యథా మమైవ  —

యావ్యాపారవతీ రసాన్ రసయితుం కాచిత్కవీనాం నవా
దృష్టిర్యా  పరినిష్ఠితార్థవిషయోన్మేషా   చ వైపశ్చితీ  ।
తే ద్వే అప్యవలమ్బ్య విశ్వమనిశం నిర్వర్ణయన్తో  వయం
శ్రాన్తా  నైవ  చ లబ్ధమబ్ధిశయన   త్వద్భక్తితుల్యం  సుఖమ్ ॥
ఇత్యత్ర విరోధాలఙ్కారేణార్థాన్తరసంక్రమితవాచ్యస్య    ధ్వనిప్రభేదస్య
సఙ్కీర్ణత్వమ్  ।
వాచ్యాలఙ్కారసంసృష్టత్వం  చ పదాపేక్షయైవ  ।యత్ర హి కానిచిత్పదాని
వాచ్యాలఙ్కారభాఞ్జి కానిచిచ్చ ధ్వనిప్రభేదయుక్తాని  ।యథా —

దీర్ఘీకుర్వన్  పటు మదకలం కూజితం సారసానాం
ప్రత్యూషేషు  స్ఫుటితకమలామోదమైత్త్రీకషాయః   ।
యత్ర స్త్రీణాం  హరతి సురతగ్లానిమఙ్గానుకూలః 
సిప్రావాతః  ప్రియతమ  ఇవ ప్రార్థనాచాటుకారః   ॥
అత్ర హి మైత్రీపదమవివక్షితవాచ్యో   ధ్వనిః । పదాన్తరేష్వలఙ్కారాన్త-
రాణి ।
సంసృష్టాలఙ్కారాన్తరసఙ్కీర్ణో  ధ్వనిర్యథా —

46 sanskritdocuments.org



ధ్వన్యలోక ౩

దన్తక్షతాని కరజైశ్చ  విపాటితాని
ప్రోద్భిన్నసాన్ద్రపులకే   భవతః శరీరే ।
దత్తాని రక్తమనసా  మృగరాజవధ్వా
జాతస్పృహైర్మునిభిరప్యవలోకితాని  ॥
అత్ర హి సమాసోక్తిసంసృష్టేన  విరోధాలఙ్కారేణ సఙ్కీర్ణస్యాలక్ష్య -
క్రమవ్యఙ్గ్యస్య   ధ్వనేః ప్రకాశనమ్  । దయావీరస్య పరమార్థతో  వాక్యార్థీ -
భూతత్వాత్ ।
సంసృష్టాలఙ్కారసంసృష్టత్వం   చ ధ్వనేర్యథా —

అభినవపయోధరరసితేషు పథికశ్యామాయితేషు దివసేషు ।
శోభతే ప్రసారితగ్రీవాణాం   నృత్తం మయూరవృన్దానామ్  ॥
అత్ర హ్యుపమారూపకాభ్యాం శబ్దశక్త్యుద్భవానురణనరూపవ్యఙ్గ్యస్య   ధ్వనేః
సంసృష్టత్వమ్  ।
ఏవం ధ్వనేః ప్రభేదాః  ప్రభేదభేదాశ్చ  కేన శక్యన్తే  ।
సఙ్ఖ్యాతుం  దిఙ్మాత్రం  తేషామిదముక్తమస్మాభిః ॥ ౪౪॥
అనన్తా హి ధ్వనేః ప్రకారాః  సహృదయానాం వ్యుత్పత్తయే తేషాం దిఙ్మాత్రం
కథితమ్ ।
ఇత్యుక్తలక్షణోయో ధ్వనిర్వివేచ్యః ప్రయత్నతః  సద్భిః
సత్కావ్యం కర్తుం వా జ్ఞాతుం  వా సమ్యగభియుక్తైః  ॥ ౪౫॥
ఉక్తస్వరూపధ్వనినిరూపణనిపుణా హి సత్కవయః సహృదయాశ్చ నియతమేవ
కావ్యవిషయే పరాం ప్రకర్షపదవీమాసాదయన్తి   ।
అస్ఫుటస్ఫురితం కావ్యతత్త్వమేతద్యథోదితమ్ ।
అశక్నువద్భిర్వ్యాకర్తుం రీతయః సమ్ప్రవర్తితాః ॥ ౪౬॥
ఏతద్ధ్వనిప్రవర్తనేన    నిర్ణీతం  కావ్యతత్త్వమస్ఫుటస్ఫురితం సదశక్ను-
వద్భిః ప్రతిపాదయితుం  వైదర్భీ  గౌడీ పాఞ్చాలీ చేతి రీతయః ప్రవర్తితాః   ।
రీతిలక్షణవిధాయినాం హి కావ్యతత్త్వమేతదస్ఫుటతయా మనాక్స్ఫురితమాసీ-
దితి లక్ష్యతే తదత్ర స్ఫుటతయా సమ్ప్రదర్శితేనాన్యేన రీతిలక్షణేన న
కిఞ్చిత్ ।
శబ్దతత్త్వాశ్రయాః   కాశ్చిదర్థతత్త్వయుజోఽపరాః   ।
వృత్తయోఽపి ప్రకాశన్తే  జ్ఞాతేఽస్మిన్  కావ్యలక్షణే ॥ ౪౭॥

అస్మిన్ వ్యఙ్గ్యవ్యఞ్జకభావవివేచనమయే   కావ్యలక్షణే జ్ఞాతే  సతి
యాః కాశ్చిత్ప్రసిద్ధా ఉపనాగరికాద్యాః శబ్దతత్త్వాశ్రయాః   వృత్తయోయాశ్చార్థ -
తత్త్వసమ్బద్ధాః  కైశిక్యాదయస్తాః  సమ్యగ్రీతిపదవీమవతరన్తి  । అన్యథా
తు తాసామదృష్టార్థానామివ   వృత్తీనామశ్రద్ధేయత్వమేవ   స్యాన్నానుభవసిద్ధత్వమ్  ।
ఏవం స్ఫుటతయైవ  లక్షణీయం స్వరూపమస్య ధ్వనేః ।యత్ర శబ్దానామర్థానాం   చ
కేషాఞ్చిత్ప్రతిపత్తృవిశేషసంవేద్యం జాత్యత్వమివ రత్నవిశేషాణాం చారుత్వమనా-

ఖ్యేయమవభాసతే కావ్యే తత్ర ధ్వనివ్యవహార ఇతి యల్లక్షణం  ధ్వనేరుచ్యతే
కేనచిత్తదయుక్తమితి నాభిధేయతామర్హతి  ।యతః శబ్దానాం  స్వరూపాశ్రయ -

స్తావదక్లిష్టత్వే   సత్యప్రయుక్తప్రయోగః   ।వాచకాశ్రయస్తు  ప్రసాదో  వ్యఞ్జకత్వం
చేతి విశేషః । అర్థానాం  చ స్ఫుటత్వేనావభాసనం వ్యఙ్గ్యపరత్వం  వ్యఙ్గ్యాంశ -
విశిష్టత్వమ్  చేతి విశేషః ।
తౌ చ విశేషౌ వ్యాఖ్యాతుం శక్యేతే వ్యాఖ్యాతౌ చ బహుప్రకారమ్  ।
తద్వ్యతిరిక్తానాఖ్యేయవిశేషసమ్భావనా తు వివేకావసాదభావమూలైవ  ।యస్మా-
దనాఖ్యేయత్వం సర్వశబ్దాగోచరత్వేన  న కస్యచిత్సమ్భవతి । అన్తతోఽనా-

ఖ్యేయశబ్దేన  తస్యాభిధానసమ్భవాత్ ।సామాన్యసంస్పర్శివికల్పశబ్దా -

గోచరత్వే సతి, ప్రకాశమానత్వం  తు యదనాఖ్యేయత్వముచ్యతే క్వచిత్
తదపి కావ్యవిశేషాణాం రత్నవిశేషాణామివ న సమ్భవతి । తేషాం
లక్షణకారైవ్యాకృతరూపత్వాత్  । రత్నవిశేషాణాం చ సామాన్యసమ్భావనయైవ
మూల్యస్థితిపరికల్పనాదర్శనాచ్చ  । ఉభయేషామపి తేషాం ప్రతిపత్తృవిశేషసంవే -
ద్యత్వమస్త్యేవ । వైకటికా  ఏవ హి రత్నతత్త్వవిదః, సహృదయా ఏవ హి
కావ్యానాం రసజ్ఞా ఇతి కస్యాత్ర విప్రతిపత్తిః  ।
యత్త్వనిర్దేశ్యత్వం  సర్వలక్షణవిషయం బౌద్ధానాం  ప్రసిద్ధం   తత్తన్మతపరీక్షాయాం
గ్రన్థాన్తరే    నిరూపయిష్యామః । ఇహ తు గ్రన్థాన్తరశ్రవణలవప్రకాశనం      సహృదయ-

వైమనస్యప్రదాయీతి   న ప్రక్రియతే   ।బౌద్ధమతేన  వా యథా ప్రత్యక్షాదిలక్షణం
తథాస్మాకం ధ్వనిలక్షణం భవిష్యతి । తస్మాల్లక్షణాన్తరస్యాఘటనాదశబ్దా  -

ర్థత్వాచ్చ  తస్యోక్తమేవ ధ్వనిలక్షణం సాధీయః । తదిదముక్తమ్ —

అనాఖ్యేయాంశభాసిత్వం నిర్వాచ్యార్థతయా  ధ్వనేః ।
న లక్షణం, లక్షణం తు సాధీయోఽస్య యథోదితమ్ ॥
ఇతి శ్రీరాజానకానన్దవర్ధనాచార్యవిరచితే    ధ్వన్యాలోకే తృతీయ ఉద్ద్యోతః  ॥

